
Гъатхэпэм и 28-р Балъкъэр лъэпкъым и къэщIэрэщIэжыныгъэм и махуэщ

Балъкъэр  лъэпкъым  и
къэщIэрэщIэжыныгъэм  и

махуэм  и  щIыхькIэ  КъБР-м
и  Iэтащхьэм  и  хъуэхъу

Щэнхабзэм и щIэинхэмкIэ
къулейщ ди щIыпIэр

Литературэмрэ гъуазджэмрэ щызыIэрагъэхьа
ехъулIэныгъэхэм папщIэ къэрал саугъэтхэр ягъэув

КъБР-м и Iэтащхьэм и жэрдэмкIэ

Илъэс 25-м щIигъуауэ (1995 гъэ 
лъандэрэ) гъатхэпэм и 28-р ди 
 республикэм щыдогъэлъапIэ 
 Балъкъэр лъэпкъым и къэщIэрэ-
щIэ жыныгъэм и махуэу. А лъэп-
къым ехьэлIауэ захуагъэр тепщэ 
щыхъужа махуэшхуэр гъэувы-
ным лъабжьэ хуэхъуащ 1957 гъэм 
 СССР-м и Совет Нэхъыщхьэм и 
Президиу мым къыдигъэкIауэ 
щыта Уна фэр. Абы ипкъ иткIэ 
 къащтащ «Къэбэрдей АССР-р 
Къэбэрдей-Балъкъэр АССР-у зэ-
хъуэ кIыным и IуэхукIэ» респуб-
ликэ хабзэр. Апхуэдэу илъэс 65-рэ 
ипэкIэ зэфIагъэувэжауэ щытащ 
балъкъэр лъэпкъым и къэралы-
гъуэр. 

Тхыдэм и напэкIуэцIхэм хыбо-
лъэгъуэж мы махуэхэм балъкъэр-
хэм ядэтIэт гуфIэгъуэм ипэ ита 
Iуэху гъуэ хьэлъэр. Хэку за уэш-
хуэр иджы ри екIуэкIыу, 1944 гъэм 
и  гъатхэпэм и 8-м,  балъкъэрхэр я 
щIы налъэм  залымыгъэкIэ ира-
шауэ щытащ. Ахэр Азие Курыт-
мрэ Къэзахъ станымрэ я щIыпIи 
120-м хагуэшат. Абыи къыщы мы-
нэу, къэ рал унафэ хэхакIэ я къэ-
ралыгъуэр щымыIэжу къалъы-
тат. Зэман дэкI ри, захуа гъэр зэ-
фIэувэжащ.

Щэнхабзэмрэ гъуазджэмрэ хэлъхьэ-
ныгъэш хуэ зэрыхуащIам икIи илъэс куэд 
лъандэрэ  хьэ лэлу зэрылажьэм папщIэ цIэ 
лъапIэхэр  яфIэ щын

«Къэбэрдей-Балъкъэр Республикэм
щIыхь зиIэ и артист»

Битокъу Беслъэн Владимир и къуэм - 
лъэпкъ къафэмкIэ школым и хореограф-
балетмейс терым

Моттаев Тимур Сахьид и къуэм - «Темыр-
къан Б. Хь. и цIэр зезыхьэ Къэбэрдей-Балъ-
къэр къэ рал филармоние» щэнхабзэмкIэ 
къэрал кIэзонэ IуэхущIапIэм и симфоние 
оркестрым и ар тистым

Тэмазэ Лиуан Бер и къуэм - «Щоджэн-
цIыкIу Алий и цIэр зезыхьэ Къэбэрдей къэ-
рал драмэ театр» щэнхабзэмкIэ къэрал кIэ-
зонэ IуэхущIапIэм и артистым,

«Къэбэрдей-Балъкъэр Республикэм 
щэнхабзэмкIэ щIыхь зиIэ и лэжьакIуэ»
Тесле Александр Георгий и къуэм - 

 «Прох ладнэ къалэ округым и сабий худо-
жественнэ школ» щIэныгъэ гуэдзэн егъэ-
гъуэ ты нымкIэ муници пальнэ IуэхущIапIэм 
и и директорым

Щхьэгъум Борис Мухьэжид и къуэм - 
«Щэнхабзэ-зыгъэпсэхупIэ центр» муни-
ципальнэ кIэзонэ IуэхущIапIэм Бахъсэн му-
ниципальнэ рай оным хыхьэ Бахъсэнёнкэ 
къуажэм щиIэ къудамэм и художественнэ 
унафэщIым.
       Къэбэрдей-Балъкъэр Республикэм
       и Iэтащхьэ                        КIУЭКIУЭ  Казбек

Налшык къалэ
2022 гъэм гъатхэпэм и 22-м
№29-УГ

Къэбэрдей-Балъкъэр Республикэм  и къэрал дамыгъэхэр тыным и IуэхукIэ

Къэбэрдей-Балъкъэр Республикэм
и Iэтащхьэм и Указ

Къэбэрдей-Балъкъэрым и цIыхухэу пщIэ 
зыхуэсщIхэ!

Гъатхэпэм и 28-м балъкъэр лъэпкъым, 
Къэ бэрдей-Балъкъэрым хэту, къэралы гъуэ 
зэри гъуэтыжрэ илъэс 65-рэ ирокъу. А Iуэхур 
тхыдэм и пэжымрэ захуагъэмрэ я дамыгъэ 
хъуауэ -  Балъкъэр лъэпкъым и къэ щIэ рэ-
щIэжыныгъэм и  махуэу - догъэ лъапIэ. 

Балъкъэр лъэпкъыр, и адэжь щIыналъэм 
 къигъэзэжа нэужь, республикэм ис псори я 
дэIэпыкъуэгъуу, пIалъэ кIэщIым хэкужь 
 гъащIэм хэ сыхьыжащ. БлэкIа илъэсипщI 
бжыгъэхэм лъэп къым и псэукIэм, щэнха-
бзэм, экономикэм епха зыужьыныгъэм 

лъэ бакъуэшхуэ щичащ. Дэ гукIи псэкIи ды-
щогуфIыкI а ехъулIэныгъэхэм. Нобэ балъ-
къэр лъэпкъым къэкIуэнум фIыкIэ хуэ-
хъуапсэу хэлъхьэныгъэшхуэ хуещI Къэбэр-
дей-Балъкъэрым, Урысейм я зыужьыны-
гъэм. 

Си фIэщ мэхъу, дызэгъусэу, къуэш хуэдэу 
ды зэкъуэту щытмэ, сыт хуэдэ гугъуехьри 
къызэ рытхузэнэкIынур, ди республикэми 
хэкуми яфI зыхэлъ къалэн псори зэрытхуэ-
гъэзэщIэнур. 

Республикэм ис псоми мы махуэ дахэмкIэ 
сохъуэхъу, узыншагъэ быдэ, фIыгъуэ, зэ-
Iузэпэ щы ныгъэ яIэну си гуапэщ.

КIуэкIуэ Казбек иригъэкIуэкIащ  КъБР-м и Iэтащхьэм деж щыIэ 
Щэнхабзэмрэ гъуазджэмкIэ советым хэтхэм я япэ зэ IущIэр. Рес-
публикэ УнафэщIым и жэрдэмкIэ Советыр 2021 гъэм и щэкIуэгъуэм 
къызэрагъэ пэщауэ щытащ. Абы хагъэхьащ артистхэр, театрым и 
лэжьакIуэхэр, щIэныгъэлIхэр, архитекторхэр, сурэтыщIхэр, компо-
зиторхэр, творческэ гуп хэм я унафэщIхэр, IэщIагъэм и ветеранхэр, 
щIалэгъуалэр - псори зэхэту цIыху 32-рэ. Советым и тхьэмадэу хахар 
КIуэкIуэ Казбекщ. 

ЩЭНХАБЗЭМРЭ гъуазджэмкIэ советым и япэ зэIущIэм хэтащ                                   
КъБР-м и Правительствэм и УнафэщI Мусуков Алий, абы и къуэдзэ             
Хъубий  Марат, щэнхабзэмкIэ министр Къумахуэ Мухьэдин, щэнхаб-
зэм, гъуазджэм и лэжьакIуэхэр. 

Къызэхуэсахэм фIэхъус псалъэкIэ защыхуигъазэм КIуэкIуэ Казбек 
махуэшхуэмкIэ ехъуэхъуащ а IэщIагъэм пэрытхэм: «Сыхуейт Къэбэр-
дей-Балъкъэрым и щэнхабзэ IэнатIэм пэрыт дэтхэнэ зыми сехъуэхъуну, 
ди къэралыр гугъуехь щыхэт лъэхъэнэм цIыхухэм гупсэхугъуэкIэ фа-
зэрыхуэупсэм щхьэкIэ фIыщIэ фхуэсщIыну. Мы махуэхэм дэ ди нэгу 
щIэкIащ псэкупсэ къулеигъэхэр, щэнхабзэ-тхыдэ лъапIэныгъэхэр, 
лъэпкъ хъугъуэфIыгъуэхэр хъумэным, цIыхухэм я зэкъуэтыныгъэр 
къызэгъэпэщыным ехьэлIауэ щэнхабзэм игъэзащIэ мыхьэнэр зыхуэ-
дизыр. УФ-м и Президент Путин Владимир къэралым и шынагъуэн-
шагъэр хъумэным ехьэлIауэ ищIа унафэр респуб ликэм исхэм зэрыда-
Iыгъыр къыпэкIуащ фи IэщIагъэм пэрытхэм щэнхабзэмрэ гъэсэны-
гъэмрэ хуащIа хэлъхьэныгъэм». 

- Къэбэрдей-Балъкъэрым щэнхабзэ къулей иIэщ, ар гъэ къэс нэхъ 
беиж хъууэрэ зэрыкIуэр зи фIыщIэр щэнхабзэм и лэ жьакIуэхэращ. 
Лъэпкъхэм я хабзэ нэхъ дахэ дыдэхэмрэ ехъу лIэныгъэхэмрэ къызэщIи-
къуэкIэрэ щэнхабзэ IэнатIэм лэжьыгъэшхуэ щокIуэкI, лIакъуэхэмрэ 
щIэблэмрэ зэпищIэу. А IэнатIэм къэрал дэIэпыкъуныгъэ етыныр поли-
тикэм щыяпэ къалэнхэм ящыщщ, - жиIащ КIуэкIуэм.

Министр Къумахуэ Мухьэдин зэIущIэм хэтхэр щигъэгъуэзащ щэн-
хабзэм и зыужьыныгъэм и унэтIыныгъэ нэхъыщхьэхэмрэ дяпэкIэ къа-
пэщылъ къалэнхэмрэ. Абы зэрыжиIамкIэ, «Щэнхабзэ» Iуэхум трагъэ-
кIуадэ бюджет зэхэлъыр гъэ къэс нэхъыбэ мэхъу. 2019 гъэм ар сом 
 мелард 1,4-рэ хъууэ щытамэ, 2020 гъэм - сом мелард 1,6-рэ, 2021 гъэм 
- сом мелард 1,8-рэ, мы гъэм сом меларди 2,3-м нагъэблэгъащ. 

(КIэухыр 3-нэ нап.).

Урысей Федерацэм и Къэрал советым экономикэм 
 шэ щIауэ зиужьынымкIэ и лэжьакIуэ гупым хэтхэм я селек-
тор зэIущIэ екIуэкIащ. Абы щытепсэлъыхьащ мы зэманым 
дызэрыт щытыкIэр, хамэ къэралхэм дазэрыпыщIауэ щы-
тахэр къызэпаудауэ къызэрыттракъузэр къэлъытауэ УФ-м 
и щIыналъэ псоми социально-экономикэ я лъэныкъуэкIэ 
зэпIэзэрытыныгъэ къыщызэгъэпэщыныр егъэ фIэкIуэ-
ным. ЗэIущIэм хэтащ КъБР-м и Iэтащхьэ КIуэкIуэ Казбек. 

СЕЛЕКТОР зэIущIэр ирагъэкIуэкIащ Къэрал советым и 
лэжьакIуэ гупым и пашэ Собянин Сергейрэ УФ-м и Правите-
льствэм и УнафэщIым и япэ къуэдзэ Белоусов Андрейрэ. Ди 
республикэм и Iэтащхьэм хуэдэу, зэIущIэм и лэжьыгъэм хэтащ 
къэралым хыхьэ федеральнэ щIыналъэхэм, субъектхэм я па-
шэхэр. Абы щекIуэкIа псалъэмакъыр нэхъыбэу тещIыхьауэ 
щытащ фармацевтикэм, хамэ къэралхэм щащIу ди цIыхухэм 
зрахьэлIэу щыта хущхъуэхэм я пIэкIэ иджы къагъэсэбэп хъу-
нухэр къыщIэгъэкIыным елэжьыным, апхуэдэу промышлен-
ностым нэхъри зегъэужьынымкIэ щIыналъэхэм яIэ мылъкум 
хэгъэхъуэным. 

УФ-м узыншагъэр хъумэнымкIэ и министр Мурашкэ Ми -
хаил зэIущIэм хэтхэр щыгъуазэ ищIащ зи пашэ IэнатIэм 
иджырей лъэхъэнэм щыщыщIэ щытыкIэм. ЩIыналъэхэм 
Iуэхур зэрыщекIуэкIым и гугъу щищIым министрым фIы и 
лъэныкъуэкIэ къыхигъэщащ Къэбэрдей-Балъкъэрыр. Абы 
зэрыжиIамкIэ, хущхъуэкIэ худэчых зэмылIэужьыгъуэхэр зиIэу 
щытахэр абыкIэ гузэвэгъуэ хэхуэнукъым, сыту жыпIэмэ рес-
публикэм и Iэтащхьэ КIуэкIуэ Казбек и унафэкIэ гъэм и 
пэщIэдзэм къащэхуакIэщ илъэсым къриубыдэу щIыпIэм 
щыпсэу цIыхухэр зыхуеину хуагъэфащэ псори. 2022 гъэм и 
щIыналъэ бюджетым а Iуэхугъуэхэм щыхухахауэ щытащ сом 
мелуан 600-м нэс. Абы Iэмал къитащ хущхъуэхэмкIэ гъэтIы-
лъыгъэфIхэр къызэрагъэпэщыну. 

ЗэIущIэм къриубыдэу абы хэтахэр тепсэлъыхьащ офсет зэ-
гурыIуэныгъэхэм нэхъри зегъэужьын зэрыхуейм. ИпэжыпIэ-
кIэ, ахэр сэбэпышхуэщ хьэрычэтыщIэм и дежкIи, абы и мылъ-
кур зыхилъхьэ щIыпIэм и унафэщIхэми щыпсэухэми я дежкIи. 
Сыту жыпIэмэ инвесторым абы (псалъэм папщIэ, къалэ 
гуэрым) IуэхущIапIэщIэ къыщызэIуех, щIыпIэ унафэщIхэми 
пщэрылъ зыщащIыж къыщIигъэкI хьэпшыпыр илъэс бжы-
гъэкIэ къащэхуну. КъинэмыщIауэ, зрагъэузэщIынущ техно-
паркхэм, хьэрычэтыщIэ Iуэхум, транспортым, промышлен-
ностым и унэтIыныгъэ зэмылIэужьыгъуэхэм епха IуэхущIа-
пIэхэм. 

Зыхэта зэIущIэм щытепсэлъыхьыжым, КIуэкIуэ Казбек и те-
леграм-каналым къыщыхигъэщащ мыпхуэдэ Iуэхугъуэри.        
УФ-м и Правительствэм гулъытэшхуэ хуещI хьэрычэтыщIэ 
IуэхущIапIэхэм щекIуэкI лэжьыгъэр къызэрапщытэ щIыкIэ-
хэм, апхуэдэ къэпщытэныгъэхэр зэрыхъукIэ гъэмэщIэным. 
Абыхэм куэдкIэ къагъэпсынщIэнущ хьэрычэтыщIэ IэнатIэ 
мыинымрэ курытымрэ щекIуэкI лэжьыгъэхэр. 

КЪАРДЭН  Маритэ. 

Экономикэм  и
лъабжьэр  ягъэбыдэ

Фыдогъэблагъэ!
 

Урысей Федерацэм футболымкIэ и етIуанэ дивизион
ТIощIрэ ещанэ джэгугъуэ

«Спартак-Налшык» - «Мэшыкъуэ-КМВ» (Псыхуабэ)
Налшык. «Спартак» стадион.
Гъатхэпэм и 27. Сыхьэт 14-м. 

КъБР-м и Парламентым и 
УнафэщI Егоровэ Татьянэ 
 гъатхэпэм и 24-м зи чэзу зэIу-
щIэр иригъэкIуэкIащ.

ДЕПУТАТХЭР етIуанэ еджэ-
гъуэу арэзы техъуащ «Урысей 
Федерацэм и щIыналъэхэм 
 къулыкъущIапIэхэр къызэры-
щы зэрагъэпэщым теухуауэ» 
Фе деральнэ законыр къызэ-
ращтам ипкъ иткIэ КъБР-м и 
Конституцэм халъхьэ зэхъуэ-
кIы ныгъэхэм я IуэхукIэ»  КъБР-м 
и законым и проектым.

КъБР-м и Парламентым За-
конодательствэмрэ щIыпIэ уна-
фэр зехьэнымкIэ и комитетым 
и унафэщI Мэлбахъуэ Борис 
жиIащ дэфтэрыр япэу гъат-
хэпэм и 2-м къызэрыхалъхьар 
икIи етIуанэ еджэгъуэм зэрыха-
гъэхьэжар республикэм и Iэта-
щхьэмрэ Правительст вэмрэ 
къабгъэдэкI зэхъуэкIы ны гъэ-
хэр. Абы щагъэбелджылы - 
жащ Къэбэрдей- Балъкъэрым и 
 Iэтащхьэмрэ Парламентымрэ я 
пщэрылъхэр зыхуэдэр, рес-
публикэ Iэтащхьэр къыщыт 
 пIалъэм абы и къалэныр зы-
гъэзэщIапхъэр, нэгъуэщIхэри. 
Законопроектым халъхьэ зэ-
хъуэкIыныгъэ хэр иджыри зэ 
Парламентым и комитетыр 
 хэп лъэжа нэужь, ещанэ еджэ-
гъуэм къыщащтэнущ.

Депутатхэр арэзы техъуащ 
«Муниципальнэ щIыналъэхэм 
я къэзыпщытэ-къэзыбж Iэна-
тIэхэм я лэжьыгъэр къызэры-
зэрагъэпэщ Iуэхугъуэ щхьэхуэ-
хэр зэгъэзэхуэным теухуауэ» 
КъБР-м и Законым зэхъуэкIы-
ныгъэхэр хэлъхьэным ехьэлIа-
уэ» КъБР-м и законым и проек-
тым.

КъБР-м Къэзыпщытэ-къэ-
зыбж и палатэм и унафэщI 
КIасэ Динэ жиIащ республикэ 
бюджетым щыщу IуэхущIапIэм 
сом меларди 5,9-рэ къызэ-
рипщытар, сом мелуан 494,8-м 
ехьэлIауэ хабзэр къызэпаудауэ 
къызэрыщIагъэщар. Бюджет 
за конодательствэр къызэрызэ-
пауда сом мелуан 205-р ягъэ-
зэкIуэжащ.

КъБР-м и прокурор Хабаров 
Николай депутатхэр хэплъэну 
къыхилъхьащ «Гаражхэмрэ 
ахэр зытет щIы Iыхьэхэмрэ 
къызэрыдах Iуэхугъуэ щхьэ хуэ-
хэр зэгъэзэхуэным теухуауэ» 
КъБР-м и законым и проектыр.

- Гаражхэмрэ щIы Iыхьэхэмрэ 
зейр зыуэ щыт къэрал ре-
естрым (ЕГРН) имытмэ, ар 
 лъэпощхьэпо хуохъу мылъкум 
щхьэщатыкI налогыр егъэ-
тыным. Абы и хэкIыпIэхэрщ 
зыхуэгъэзар законопроектыр. 
Псалъэм папщIэ, къыхыдолъ-
хьэ ЕГРН-м щамытхауэ гараж 
къэзыгъэсэбэпхэр зэрагъэна-
Iуэ Iуэхугъуэхэр, цIыхухэм къа-
гъэлъэгъуэн хуей дэфтэрхэр 
зыхуэдэр дгъэбелджылыну, - 
жиIащ прокурорым.

Депутатхэр арэзы техъуащ 
КъБР-м и Парламентымрэ 
 Сахалин областым и Думэмрэ 
зэрызэдэлэжьэнум теухуауэ 
 зэгурыIуэныгъэ зэрызэращIы-
лIэнум. 

ЗэIущIэм щедэIуащ Къэбэр-
дей-Балъкъэрым щызекIуэ за-
конхэр 2021 гъэм зыхуэдам. 
 КъБР-м и Парламентым и Уна-
фэщIым и къуэдзэ Жанатаев 
Сэлим къыхигъэщащ респуб-
ликэм и хабзэубзыху орган нэ-
хъыщхьэм зэпымыууэ и нэIэ 
зэрытригъэтыр цIыхухэм я 
псэу кIэр езыгъэфIэкIуэну хаб-
зэхэр къэщтэным. Апхуэдэу 
2021 гъэм нормативно-право-
вой акту 55-рэ Парламентым и 
унафэу 169-рэ депутатхэм къа-
щтащ, УФ-м и Къэрал Думэм 
федеральнэ законым и зы 
 проект ирагъэхьащ, Урысей 

Iуэхугъуэ куэд
къызэщIрагъэубыдэ

Федерацэм Администртивнэ 
хабзэхэр къыщызэпемыгъэу-
дынымкIэ и кодексым зэхъуэ-
кIыныгъэхэр хэлъхьэным теу-
хуауэ.

- 2021 гъэм дыгъэгъазэм и  
31-м ирихьэлIэу, Къэбэрдей-
Балъкъэрым щызекIуэ закон-
хэр псори зэхэту 230-рэ мэхъу. 
Къэбгъэлъагъуэмэ, республи-
кэм и Парламентым лэжьэн 
 зэ рыщIидзэрэ дэфтэру 2024-рэ 
къищтащ, - дыщIи гъуащ Жа-
натаевым.

ЗэIущIэм депутатхэр щедэ-
Iуащ КъБР-м и МВД-м 2021 
гъэм зэфIигъэкIа лэжьыгъэр 
зыхуэдэм. КъБР-м къэрал 
кIуэцI IуэхухэмкIэ и министр 
 Павлов Василий жиIащ хабзэ-
хъумэ IэнатIэхэмрэ республикэ 
унафэщIхэмрэ нэгъабэ зэры-
зэдэлэжьам и фIыгъэкIэ тер-
роризм, экстремизм Iуэхухэр 
республикэм къыщамыгъэ-
хъуныр зэрахузэфIэкIар.

- 2021 гъэм ткIийуэ ди нэIэ 
 тетащ хэхыныгъэхэр зэпIэ-
зэрыту егъэкIуэкIынымрэ 
цIыхухэм я шынагъуэншагъэр 
къызэдгъэпэщынымрэ. Ап хуэ-
дэуи дыкIэлъыплъащ нэгъабэ 
къэралым и щIыналъэ щхьэ-
хуэхэм я егъэджэныгъэ Iэна-
тIэхэм щыщыIа щIэпхъаджа-
гъэ Iуэхухэм хуэдэ ди деж 
къызэрыщамыгъэхъуным, - 
жи Iащ министрым. - Полицэм    
и лэжьакIуэхэр курыт школхэм 
щIэс ныбжьыщIэхэмрэ абыхэм 
я адэ-анэхэмрэ яIущIащ, еп-
сэлъащ. Мы зэманым щыIэ 
 гугъуехьхэр зэпхар балигъ ныб-
жьым нэмысахэм я хуитыны-
гъэхэр къызэрызэпаудым теу-
хуа Iуэхухэр къызэрыхъурщ. 
Апхуэдэ щIэпхъаджагъэхэм я 
процент 61-р зэпхар алиментыр 
зэрамытырщ. 

ФадэхэкI е спирт зыхэт ящэ-
ным епха щIэпхъаджагъэ 27-рэ 
республикэм къыщыщIагъэ-
щащ: 16-м я лэжьыгъэр къы-
зэпаудащ, этил спирту литр   
мин 235-м щIигъу къытрахащ. 
Автомобиль гъуэгухэм этил 
спиртрэ фадэрэ къыщрашэ-
кIыу цIыху 257-рэ яубыдащ. 

- Министерствэм и нэIэ тре-
гъэт наркотик лIэужьыгъуэхэр 
республикэм къызэрырамы-
гъэшэным. КъищынэмыщIауэ, 
тхузэфIэкIащ дыгъуэным, 
 къуейщIеиным, зыгуэрым и 
узыншагъэм зэран хуэхъуным 
теухуауэ ялэжь щIэпхъаджа-
гъэхэм я бжыгъэр нэхъ мащIэ 
тщIыну, - пищащ министрым. - 
Къэбгъэлъагъуэмэ, нэгъабэ 
ялэ жьа щIэпхъаджагъэхэм я 
плIанэр Интернетыр къагъэ-
сэбэпу цIыхухэм я мылъкур 
гъэпцIагъэкIэ къызэрыIэщIа-

хым епхауэ щытащ. Апхуэдэ 
къыщIэхъум и щхьэусыгъуэр 
нэхъыбэу идопх цIыхухэм Ин-
тернетыр къызэрагъэсэбэпым 
ехьэлIауэ щIэныгъэ зэрамыIэм. 
Министерствэр а гугъуехьхэм 
йолэжь икIи мы гъэм долъагъу 
апхуэдэ щIэпхъаджагъэхэр 
Iыхьэ плIанэкIэ нэхъ мащIэ 
зэрыхъуар. 

Павловыр тепсэлъыхьащ 
республикэм и гъуэгухэм къы-
щыхъу къэхъукъащIэхэри 2021 
гъэм процент 14-кIэ нэхъ ма -
щIэ зэрыхъуам. ХэкIуадэр про-
цент - 15-кIэ, фэбжь хэзыхахэр 
процент 18-кIэ нэхъ мащIэщ. Ар 
и фIыгъэу къалъытэ «Шына-
гъуэншэ автомобиль гъуэгу-
хэр» лъэпкъ проектым къы-
щыгъэлъэгъуа Iуэхухэр зэра-
гъэзащIэм.

- Къыхэзгъэщыну сыхуейт мы 
зэманым унагъуэ кIуэцIым 
къыщыхъу Iуэхугъуэ щхьэ хуэ-
хэм гулъытэ хэха хуэтщIын зэ-
рыхуейр. Зи гугъу сщIыхэм 
 хеубыдэ фадэм зэ ритхьэкъуам, 
зэрылэжьапIэн шэм, нэгъуэщI 
гугъуехь хэми къыхэкIыу са-
бийм лей къы щытехьэхэр. Мы 
Iуэхум зэгъу сэу делэжьын 
 хуейуэ къызолъытэ, - дыщIи-
гъуащ министрым.

Депутатхэм упщIэ зыбжанэ 
иратащ Павлов Василий. Ахэр 
теухуат хабзэм къемызэгъыу 
Iэщэ зэрызэIэпахым, хабзэ-
хъумэ IэнатIэхэм я лэжьакIуэ-
хэм административнэ хабзэ -
хэр къызэрызэпаудар зэратх 
щIыкIэм, уэрамхэм хьэ хьэу-
лейхэр дэз зэрыхъуам къашэ 
гугъуехьхэм. Иужьрейм теухуа-
уэ Павлов Василий жиIащ 
 министерствэм мызэ-мытIэу 
 Правительствэм зэрызыхуигъэ-
зар, зыми и нэIэм щIэмыт 
хьэхэр щаIыгъын щIыпIэ рес-
публикэм щыухуэн зэрыхуейр 
къыхэщу. 

- КъБР-м и бюджетым 2022 
гъэм а Iуэхум хухихащ сом 
 мелуан 28-рэ. КъищынэмыщIа-
уэ, зэман гъунэгъум КъБР-м и 
Парламентым къыщыхэтлъ-
хьэну ди мурадщ цIыхум хьэ 
къызэрищэхуар Iэмал имыIэу 
иригъэтхын, и тхьэкIумэм чип 
хилъхьэн зэрыхуейм теухуауэ 
законодательствэм зэхъуэ кIы-
ныгъэ етыныр, - жиIащ ми-
нистрым.

Егоровэ Татьянэ жиIащ ба-
лигъ ныбжьым нэмысахэм 
 къагъэхъу щIэпхъаджагъэхэр 
процент 31-кIэ нэхъ мащIэ 
зэрыхъуар, ауэ апхуэдэхэр щIэ-
рыщIэу къызыIэщIэщIэ зэры-
щыIэм гулъытэ щхьэхуэ зэ-
рыхуэфащэр.

БАГЪЭТЫР  Луизэ. 

Гъатхэпэм и 26,
щэбэт

Къэмэх узыфэр зыпкърыт-
хэм я дунейпсо махуэщ. 

«ЩIым и сыхьэт» акцэр ира-
гъэкIуэкI. Дыкъэзыухъуреихь 
ду нейм хуэсакъын, абы и хъу-
гъуэфIыгъуэхэр зэгъэзэ хуауэ 
къэ гъэсэбэпын зэры хуейм 
цIыху хэм иджыри зэ  гулъытэ 
хурагъэщIын мурадкIэ къы зэ-
рагъэпэщ 2007 гъэ лъандэрэ. 
Абы хэтхэм а махуэм щIыпIэ 
 зэманымкIэ сы хьэт 20-рэ 
 да къикъэ 30-м уэздыгъэхэр 
ягъэун кIыфI икIи ар зы сы-
хьэткIэ ягъаблэркъым.

1898 гъэм къалъхуащ кав-
казыбзэхэр зыджа щIэныгъэлI, 
филологие щIэныгъэ хэм я 
 доктор, профессор, Куржым 
щIэныгъэхэмкIэ и академием 
и академикыу щыта, Абхъа-
зым, КъБР-м, Шэшэн, Ингуш, 
Дагъыстан республикэхэм 
щIэ ныгъэмкIэ щIыхь зиIэ я 
лэжьакIуэ, Куржым и къэ рал 
саугъэтым и лауреат Чикобавэ 
Арнольд.

1959 гъэм къалъхуащ фи-
лологие щIэныгъэхэм я док-
тор, КъБР-м щIэныгъэхэмкIэ 
щIыхь зиIэ и лэжьакIуэ, 
 ЩIДАА-м и академик ЦIы-
пIынэ Аслъэн.

Дунейм и щытыкIэнур
«pogoda.yandex.ru» сайтым 

зэритымкIэ, Налшык уфауэ 
щы щытынущ, пIалъэ-пIалъэ-
кIэрэ уэшх къыщешхынущ. Хуа-
бэр махуэм градуси 5 - 6, 

Мы  махуэхэм

Зыгъэхьэзырар
ЖЬЭКIЭМЫХЪУ Маринэщ.

Къочэнджэщыр  щIэнэкIалъэ  умыщI.
Лъэпкъ Iущыгъэ:

жэщым градуси 2 - 3 щыхъу-
нущ.

Гъатхэпэм и 27,
тхьэмахуэ

Театрым и дунейпсо махуэщ
Урысейм и МВД-м и къэрал 

кIуэцI дзэхэм я махуэщ
1917 гъэм Налшык Гъэзэ щIа-

кIуэ комитет къыщызэрагъэпэ-
щащ.

1925 гъэм къалъхуащ  КъБР-м 
и цIыхубэ усакIуэ  Балъкъэр 
Фоусэт.

1953 гъэм къалъхуащ                        
КъБР-м щIыхь зиIэ и егъэ-
джакIуэ, республикэм и Парла-
ментым и депутату щыта Ты-
къуэ Зое.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр те-
хьэ-текIыу щыщытынущ. Хуа-
бэр махуэм градуси 9 - 10, 
жэщым градуси 2 - 3 щыхъу-
нущ.

Гъатхэпэм и 28,
блыщхьэ

Балъкъэр лъэпкъым и 
къэщIэрэщIэжыныгъэм и ма-
хуэщ. 1957 гъэм балъкъэр 
лъэпкъым и автономиер зэ фIа-
гъэувэжащ. КъБР-м и Прези-
дентым 1994 гъэм гъатхэпэм и 
25-м къыдигъэкIа уна фэм ипкъ 
иткIэ гъатхэпэм и 28-р рес-
публикэм щагъэлъапIэ.

1940 гъэм къалъхуащ 
 КъШР-м и къэрал лэжьакIуэ, 
тхакIуэ, усакIуэ Псыхэмыхьэ 
Мусэ.

1954 гъэм къалъхуащ «Совет-
ская молодежь» газетым и ре-
дактор нэхъыщхьэу илъэс куэд-
кIэ лэжьа, УФ-ми КъБР-ми щэн-
хабзэмкIэ щIыхь зиIэ я 
лэжьакIуэ Къардэн Мухьэмэд.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр те-
хьэ-текIыу щыщытынущ. Хуа-
бэр махуэм градуси 9 - 11, 
жэщым градус 1 - 2 щыхъунущ. 

Гъатхэпэм и 29,
гъубж

Юридическэ IэнатIэм и лэ-
жьакIуэм и махуэщ

1946 гъэм къалъхуащ КъБР-м 
щIыхь зиIэ и артист Ало Рус-
лан.

1950 гъэм къалъхуащ тхыдэ 
щIэныгъэхэм я доктор, профес-
сор, Осетие Ищхъэрэ - Алани-
ем, Осетие Ипщэм, КъБР-м 
щIэныгъэмкIэ щIыхь зиIэ я 
лэжьакIуэ Дзидзоев Валерий.

Дунейм и щытыкIэнур
«pogoda.yandex.ru» сайтым 

зэ ритымкIэ, Налшык уфауэ 
щы щытынущ. Хуабэр махуэм 
градус 14 - 16, жэщым градуси 2 
- 3 щыхъунущ. 

ЩоджэнцIыкIу Алий и цIэр зезыхьэ Къэбэрдей къэрал 
драмэ театрым гъатхэпэм и 23-м къыщызэIуахащ сабий-
хэмрэ ныбжьыщIэхэмрэ яхуэгъэза тхылъхэм я урысейпсо 
тхьэмахуэр.

КъБР-м щэнхабзэмкIэ и министр Къумахуэ Мухьэдин мы 
гъэм и тхылъеджэ ныбжьыщIэ нэхъыфIхэм дипломхэмрэ 
 саугъэтхэмрэ яритащ. Апхуэдэхэщ Гергоковэ Лейлэ, Сунш 
 Iэ ниуар, Къуэн Михаил сымэ, нэгъуэщIхэри.

ЗэIущIэ гуапэм кърихьэлIахэм я нэгу зрагъэужьащ респуб-
ликэм и уэрэджыIакIуэ, къэфакIуэ ныбжьыщIэхэм. Театрым и 
пэIущIэр хухахащ щагъэлъагъуэ «Книга - мир в твоих руках» 
тхылъ гъэлъэгъуэныгъэм.

Махуэ къэс республикэм и библиотекэхэм тхылъ гъэлъэ-
гъуэныгъэхэр щрагъэкIуэкIынущ. Абы хэту къызэрагъэпэщы-
нущ тхылъ къеджэнхэр, таурыхъхэм къытращIыкIа театр 
 теплъэгъуэхэр, литературэ джэгукIэ лIэужьыгъуэхэр утыку 
къыщрахьэнущ, тхылъеджэхэм я зэIущIэхэр, тхакIуэхэм я 
 махуэхэр щыIэнущ.

ТЕКIУЖЬ Заретэ.
Сурэтыр  КЪАРЕЙ Элинэ  трихащ.

Щэнхабзэм и щIэинхэмкIэ
къулейщ ди щIыпIэр

(КIэухыр. ПэщIэдзэр 1-нэ нап.)

Ди республикэм щэнхабзэ IуэхущIа-
пIэу 380-рэ щолажьэ. Илъэсищым 
 къриубыдэу, Урысейм ЩэнхабзэмкIэ и 
министерствэр я дэIэпыкъуэгъуу, «Щэн-
хабзэ» лъэпкъ проектымрэ къэрал прог-
раммэмрэ ягъэзащIэкIэрэ ди хэгъэгум 
щаухуащ щэнхабзэм и унэу 6. Кулиевым 
и цIэр зезыхьэ Балъкъэр драмэ теат -
рыр къагъэщIэрэщIэжащ, ПсыкIэху дэт 
Щэн хабзэмкIэ унэр, Къулъкъужын Ищ-
хъэрэм дэт ГъуазджэмкIэ сабий школыр 
зэрагъэпэщыжащ, зыхуей хуагъэзащ 
Литературэ музейри. Къызэгъэпэ щы-
жыныгъэ лэжьыгъэхэр щрагъэкIуэ кIащ 
ЩэнхабзэмкIэ унэу 13-м, ГъуазджэмкIэ 
сабий школ 12, ГуащэмкIэ республикэ 
те атрым, Лъэпкъ музейм. ЩIыналъэ 
библиотеки 159-м я тхылъ фондыр ира-
гъэфIэкIуащ, абыхэм тхылъ мин 15,5-рэ 
щIалъхьащ. 

Мы гъэм и кIэм нагъэсыну я мурадщ 
Налшык къалэ дэт Щэнхабзэ зыужьы-
ныгъэмкIэ центрымрэ НыбжьыщIэ те-
атрымрэ. 2024 гъэ пщIондэ зыхуей 
 хуагъэзэжынущ Анзорей къуажэм, 
Прох ладнэ, Нальчик къалэхэм сабий 
 гъуазджэхэмкIэ дэт школхэр, Дыгулыб-
гъуей, Ташлы-Тала, Уэзрэдж, Къамлы-
къуэ, Аруан жылэхэм, Александровскэ 
станицэм дэт ЩэнхабзэмкIэ унэхэр. 
 Гулъытэ щхьэхуэ зыхуащIхэм ящыщщ 
Хэку зауэшхуэм къыщытхьа ТекIуэны-
гъэм теухуа фэеплъхэр. 

Министрым зэрыжиIамкIэ, щэнхаб-
зэмкIэ унэхэр къызэрагъэщIэрэщIэ-
жым къыхэкIыу, цIыхухэри нэхъ къе-
кIуалIэ хъужащ. Ар щхьэхуэу къытеувы -
Iащ Къэбэрдей-Балъкъэр Республикэр 
къызэрызэрагъэпэщрэ илъэси 100 зэ-
ры рикъур зэрагъэлъэпIэну програм-
мэм.

ЗэIущIэм хэтхэр тепсэлъыхьащ къэра-
лымрэ хьэрычэтыщIэхэмрэ я зэдэлэ-
жьэныгъэм, ди хэгъэгур федеральнэ 
программэхэм, проектхэм, зэхьэзэ хуэ-
хэм хэтын зэрыхуейм икIи КъБР-м и Iэ-
тащхьэм фIыщIэ хуащIащ щэнхабзэ 
 IэнатIэр зэрыдиIыгъым папщIэ. 

ЗэIущIэм хэтахэр тепсэлъыхьащ дзэ-
хэкупсэ гъэсэныгъэм. Абыхэм зэрыжа-
IамкIэ, мы зэманым ар мыхьэнэшхуэ 
зиIэ Iуэхугъуэхэм ящыщщ. 

- Дэ дызыкъэралщ, дызыцIыхубэщ - 
адыгэхэри, балъъкэрхэри, урысхэри, ди 
республикэм щыпсэу адрей лъэпкъхэ-
ри, - жиIащ КъБР-м щэнхабзэимкIэ 
щIыхь зиIэ и лэжьакIуэ Опрышкэ Олег. 
- Зэи зыщыдгъэгъупщэ хъунукъым ди 
къэ ралым мамырыгъэ щыщыIэн пап-

щIэ абы щыпсэу лъэпкъ псоми хуэтщIа 
хэлъхьэныгъэр, щIэтта уасэр. 

Абы и псалъэхэм къыдыщIигъуу зэ-
хуэсым къыщыпсэлъыщ КъБР-м щIыхь 
зиIэ и журналист Котляров Виктор. Абы 
къызэрыхигъэщамкIэ, щIалэгъуалэм, 
къытщIэхъуэ щIэблэм ядедгъэкIуэкI лэ-
жьыгъэ псоми я нэхъыщхьэщ хэкупсэ 
гъэсэныгъэр. Котляровым къызэхуэ-
сахэм ягу къигъэкIыжащ 1942 гъэм и 
дыгъэгъазэм нэмыцэ фашистхэм цIы-
хуищэ бжыгъэхэр Налшык щаукIауэ 
зэрыщытар. Абы теухуа тхылъ иджыбла-
гъэ къыщыдэкIащ ар зи пашэ тедза-
пIэм. 

- Ди къэралым и тхыдэ блэкIам щы-
гъэгъуэзэн хуейщ абы къитаджэ щIэб-
лэхэр. Дгъэсэн хуейр мамырыгъэм и 
 телъхьэ цIыхум и закъуэкъым, атIэ Уры-
сей Федерацэм, Къэбэрдей-Балъкъэ-
рым я цIыхущ, - жиIащ абы. 

КъБР-м щIыхь зиIэ и артисткэ Кулие-
вэ Элизэт тэмэму къилъытащ КъБР-м и 

 Iэтащхьэм и нэIэм щIэту лажьэ, Щэн-
хабзэмрэ гъуазджэмкIэ совет къы зэ ры-
зэрагъэпэщар. А зэгухьэныгъэр сэ бэ-
пышхуэ хъуну къилъытащ щэнхабзэ 
 IэнатIэм щыщыIэ Iуэхугъуэ зэмы лIэу-
жьыгъуэхэм уащытепсэлъыхькIэ, абы 
ехьэлIа унафэхэр къыщащтэкIэ. Щэн-
хабзэр псэукIэ узыншэм, зэхэщIыкIыр 
щытепщэ жылагъуэм я лъабжьэу 
зэрыщытри къыхигъэщащ. 

- Ди жылэхэм щылажьэ Щэнхабзэм-
кIэ унэхэм я къалэн нэхъыщхьэщ 
цIыхубэм и псэкупсэ къулеигъэм жыла-
гъуэм зыщригъэубгъуну. ИпэкIэ абы -
хэм цIыхушхуэ екIуалIэу щымытамэ, 
иджы лъэ увыпIэ умыгъуэту куэд йо-
кIуалIэ. Абыхэм щолажьэ унэтIыныгъэ 
зэмылIэужьыгъуэ куэд къызэ щIэ зыу-
быдэ гупжьейхэр, секцэхэр, йокIуалIэ 
сабийхэри, ныбжьыщIэхэри, щIалэгъуа-
лэри, - жиIащ КъБР-м щэнхабзэмкIэ 
щIыхь зиIэ и лэжьакIуэ Сапрыкинэ 
 Галинэ. - Апхуэдэ щытыкIэр лъэпкъ 

щэнхабзэм и ехъулIэныгъэ ину къы-
золъытэ. Къапщтэмэ, Аруан районым 
щолажьэ творческэ гупи 10-м нэс, зы-
хуей-зыхуэфIкIэ къызэгъэпэщауэ, щы-
гъынкIи макъамэ IэмэпсымэкIи. Iэмал 
диIэщ артист нэхъ цIэрыIуэ дыдэри 
 едгъэблагъэу, ди гъэсэнхэм я зэ-
фIэкIхэм едгъэплъыну. Срогушхуэ, 
 къапщтэмэ, ди щIыпIэ театрым Москва 
ехъулIэныгъэ иIэу зыкъызэрыщигъэ-
лъэгъуэфам. Абы къегъэлъагъуэ Уры-
сей Федерацэм абы щыпсэу дэтхэнэ 
лъэпкъми пщIэ, лъытэныгъэ зэрыщи-
гъуэтыр. Аращ къэралым и дежкIэ нэ-
хъыщхьэр. 

КъБР-м щIыхь зиIэ и артисткэ КIэху-
махуэ ФатIимэ зэхуэсым щыжиIащ те-
атрым щылажьэхэр зрихьэлIэ лъэ-
пощхьэпохэр. Абыхэм ящыщщ гувауэ 
лэжьыгъэр яуха нэужь, унэм зэры нэ-
сыжын транспорткIэ артистхэм ящыщ 
куэд гугъу зэрехьыр. Ар щIэлъэIуащ, 
 Iэмал иIэххэмэ, театрым и лэжьакIуэ -
хэм папщIэ общежит къызэрагъэпэщы-
ну. 

ЗэIущIэм и утыку ирахьа Iуэхугъуэхэм 
ящыщщ щэнхабзэм и лэжьакIуэхэр 
 социальнэу дэIыгъыным епхахэр. Къап-
щтэмэ, КъБР-м и Iэтащхьэ КIуэкIуэ 
 Казбек 2021 гъэм къыдигъэкIа унафэм 
ипкъ иткIэ, бюджет IэнатIэм и лэ жьа-
кIуэхэм я улахуэм хагъэхъуащ, щэн-
хабзэ IэнатIэм Iутхэри хэту. Къинэ мы-
щIауэ, щэнхабзэмрэ гъуазджэмкIэ 
къэрал стипендиехэр иратынущ цIыху 
696-м. Грант къызэрахьэхуам и фIы-
гъэкIэ театрхэм Iэмал яIэ хъуащ я ре-
пертуархэр къагъэщIэрэщIэну. КIуэкIуэ 
Казбек апхуэдэу жиIащ Литературэмрэ 
гъуазджэмкIэ къэрал саугъэтхэр ягъэу-
выну, ахэр фIым я фIыжхэм илъэсым и 
кIэухым хуагъэфэщэну. 

Республикэм и пашэм къызэригъэнэ-
IуамкIэ, зэгъэпэщыжыныгъэ лэжьы-
гъэхэр щрагъэкIуэкIынущ Мэлбахъуэ 
Тимборэ и цIэр зезыхьэ Къэрал лъэпкъ 
библиотекэм, Ткаченкэ Андрей и цIэр 
зезыхьэ ГъуазджэхэмкIэ музейм, 
Лъэпкъ музейм. Щэнхабзэм и лэ жьа-
кIуэхэм пап щIэ общежитым и Iуэхури 
зэфIэкIынущ иджыблагъэ. 

- Мы зэманым псом нэхърэ нэхъыщ-
хьэр къэралым и унафэщIхэм ирагъэ-
кIуэкI политикэр щIалэгъуалэм тэмэму 
къагурыгъэIуэнырщ, - жиIащ зэхуэсым 
и кIэухыу КIуэкIуэм. - Дэ псори зы къэра-
лым дрибынщ, итIанэщ лъэпкъ зы ры-
зым дыщыщыр. Аращ ди къарум и лъа-
бжьэ быдэр, ар хэзыгъахъуэр. 

КъБР-м и Iэтащхьэмрэ Пра-
вительствэмрэ я пресс-IуэхущIапIэ.

Бэшэчыгъэ, лIыгъэ, быдагъэ

Балъкъэр лъэпкъым, ди республикэм, я усакIуэшхуэ Кули-
ев Къайсын зэрызэджэжыр «Шэджэм псыхъуэ щалъхуа 
усакIуэ» цIэрат. Ар къыщалъхуат Шэджэм аузым - ди щIы-
налъэр зыгъэдахэ щIыпIэхэм ящыщ зым. Къайсын и дежкIэ 
и унэр, къыщалъхуа щIыпIэр нэхъыжьхэм я щIэин къудейтэ-
къым, атIэ и гъащIэм, и тхыгъэхэм къыпызыщэ лъапIэны-
гъэт. Хэт абы хуэдэу къэзыIуэтэфар щIыналъэм и бея-
гъымрэ абы щыпсэухэм я уардагъымрэ? Хэт къэзыгъэлъэ-
гъуэфар и лъэпкъым хэлъа бэшэчыгъэмрэ къарумрэ?

КЪАЙСЫН илъэсий ирикъуат ар Шэджэм Ищхъэрэм дэт 
школым и пэщIэдзэ классым щагъэкIуам щыгъуэ. ЩIымахуэ 
мазэхэм школым щеджэрт, гъэмахуэм, езым хуэдэ щIалэ 
цIыкIухэм я гъусэу, шкIэхэр, мэлхэр игъэхъуу губгъуэм итт, 
 мэкъу еуэрт. Уанэгум быдэу ису (а быдагъэр Къайсын и гъа-
щIэм и хьэл-щэн нэхъыщхьэу дапщэщи щытащ) а Iуэхухэм 
пэрытурэ, адэшхуэм жиIэу зэхиха балъкъэр уэрэдыжьхэр, 
пшыналъэхэр къришырт. Макъ жьгъыру зиIэ щIалэ цIыкIум 
пщIэ лей щиIэт хьэгъуэлIыгъуэхэм: ар тхьэмадэм зыбгъэди-
гъэтIысхьэрти, зэрышагъащIэхэм папщIэ уэрэдхэр, хъуэхъу-
хэр, къебжэкIхэр жригъэIэрт.

Школыр ехъулIэныгъэкIэ къиуха нэужь, Кулиевыр Москва 
 кIуащ икIи Театр гъуазджэмкIэ къэрал институтым, Луначар-
скэм и цIэр зезыхьэм, щIэтIысхьащ. Усэ тхыным дихьэх щIа-
лэщIэр апхуэдэуи пщыхьэщхьэеджэу щIэст Литературэ инсти-
тутым. А лъэхъэнэм Къайсын зригъэцIыхуащ къэралым 
щыцIэрыIуэ тхакIуэхэр, усакIуэхэр. И къалэмыпэм къыпыкI 
тхыгъэхэр абы хэм ягу ирихьырт икIи тхылъу къыдигъэкIыну 
чэнджэщ къратырт. Хэку зауэшхуэм и пэ къихуэу дунейм 
къытехьауэ щытащ Кулиевым и япэ усэ тхылъыр. АдэкIэ зауэ, 
лыгъей, бэлыхь…

Совет цIыхубэм а зэманым къахуихьа гугъуехь псори Къай-
сын нэсу зыхищIащ. Зауэм и япэ махуэхэм Дзэ Плъыжьым 
хыхьащ ар, езым и лъэIукIэ, икIи парашютист хъуащ. КIыхьт 
икIи гугъут Кулиевым и зауэ гъуэгур: япэщIыкIэ Прибалтикэ, 
къыкIэлъыкIуэу Орёл, Тулэ, иужькIэ Сталинград, Севастополь, 
Кърым, Сиваш гуэлыр…

Зауэр зауэщ - абы дэрэжэгъуэ къозыт хэлъкъым. АрщхьэкIэ 
Къайсын гуфIэгъуэ дыдэ, гъащIэм и тыгъэ лъапIэ къыщыхъуат 
и лъахэгъу, и ныбжьэгъу, и къуэш пэлъытэ КIыщокъуэ Алим 
1942 гъэм Орёл деж зэрыщыхуэзар. Къайсын уIэгъэ хьэлъэ 
 хъуауэ Алим ар зэуапIэ губгъуэм кърихыжауэ щытащ. Госпита-
лым щIэлъа нэужь, ар хуит ящIат унэм кIуэжыну, ауэ имыдэу 
Сталинград фронтым Iухьащ. Абы къыщыдэкI газетым щы-
лажьэу, ар зэуащ, къалэмри фочри зэдигъабзэу.

1944 гъэм Кулиевыр аргуэру уIэгъэ хъуащ. Сымаджэщым 
къы щIэкIыжауэ унэм къагъэкIуэжынрэ пэт къищIащ къызы-
хэкIа лъэпкъыр Шэджэм аузым ирашу Къыргъыз щIыпIэ 
мыцIы хум залымыгъэкIэ зэрагъэIэпхъуар. Партым и Политбю-
ром кърита хуитыныгъэмкIэ зауэлI хахуэ, офицер, усакIуэ 
цIэрыIуэ Кулиевыр къэралым и дэнэ щIыпIи, Москварэ Ленин-
градрэ къищынэмыщIа, щыпсэуну Iэмал иIэт, арщхьэкIэ абы 
мурад ищIащ и лъэпкъыр здэщыIэм кIуэну, абы къытепсыха 
бэлыхьыр ядигъэвыну. Апхуэдэуи хъуащ.

Хамэ щIыпIэм гугъуехь куэдым щыпэщIэтащ усакIуэр, ауэ 
абыхэм иращIыкIыфакъым ар, къызыхэкIа лъэпкъми хуэдэу. Я 
насыпым къихьри, 1957 гъэм балъкъэрхэр хуит ящIащ я щIына-
лъэм къагъэзэжыну. Апхуэдиз гугъуехьрэ бэлыхьрэ зышэча 
цIыхухэр шыIэныгъэ яхэлъу, гу щабэу, псэ къабзэу къызэтенэ-
фащ. Ар лIыгъэшхуэт. Iуащхьэмахуэ Iуплъэжыну зи пщIыхь 
къы хэмыхуа балъкъэрхэм я дежкIэ ар дэрэжэгъуэшхуэт. Кули-
евым и къалэмыпэм къыпыкIа тхыгъэ куэд хуигъэпсауэ щытащ 
а лъэпкъ гуфIэгъуэшхуэм.

Кулиев Къайсын и усыгъэр балъкъэр тхыдэр къызэрыщыж 
гъуджэщ. Абы иплъэ лъэпкъым зелъагъуж уардэу, лъэщу, 
 гугъуехь псоми пэлъэщыфу. Езы усакIуэм и тхыгъэхэр балъ-
къэрхэм яхуэхъуащ зи псыхъуэм дэмыхуэжу гъунэгъу губгъуи 
тафи щIэзыгъэна къуршыпс уэр.

 ТАМБИЙ Линэ. 

ЛIэщIыгъуэ блэкIам и 50 гъэхэм я етIуанэ Iы-
хьэм ди къэралым и пашэу щыта Хрущёв Ни-
китэ и фIыгъэкIэ щIадзащ зи лъахэм залымы-
гъэкIэ ираша лъэпкъхэр хей щIыжыным. Да-
уи, хэкум къагъэзэжыну хуит ящIа лъэпкъ 
псор къэбгъэIэпхъуэжыныр тынштэкъым: 
балъ къэрхэр ипэ кIэ зыдэса къуажэхэм я нэ-
хъыбэр зэхэкъутати, псэупIэхэр яхурикъуртэ-
къым.

КЪЭ РАЛ уна фэщIхэр Iуэхум зэрегугъум 
нэмыщI, мы хьэ нэшхуэ иIэт балъкъэрхэр 
къызыхыхьэж лъэпкъ хэр абыхэм къазэрыIущIэ-
ну щIыкIэми. И гъунэгъу мэжалIэмэ, абы и 
гуэныхьыр езым къихьу къэзылъытэу ноби псэу 
адыгэхэр гуапэу яIущIэжащ я къуэш балъкъэр-
хэм. Лей зытехьахэм ахэр ядэгуэшащ псэупIэкIи, 
ерыскъыкIи, щыгъынкIи. Адыгэхэри республи-
кэм ис адрей лъэпкъхэри балъкъэрхэм 
зэрадэIэпыкъуам и фIыгъэкIэ псынщIэу 
зэфIэкIащ цIыхухэр къегъэблэгъэ жыным, 
лэжьапIэ гъэувыным ехьэлIа Iуэхухэр.

РСФСР-м и Министрхэм я Советым 1957 гъэм 
къищта унафэм ипкъ иткIэ, дэтхэнэ унагъуэми 
кредиту иратащ псэупIэ ираухуэну сом мини 10, 
унэхэр зэрагъэпэщыжыным трагъэкIуэдэну сом 
мини 3, Iэщ къращэхуну сом мин 1,5-рэ. ИужькIэ 
а щIыхуэ псори хуагъэгъуащ. ИлъэситIым къри-
убыдэу унэщIэ мини 7-м щIигъу яухуащ, унагъуэ 
миным нэблагъэм къэрал фэтэрхэр иратащ. 
Апхуэдэу щIидзащ балъкъэр лъэпкъым и 
къэщIэрэщIэжыныгъэм. 

1959 гъэм ирихьэлIэу къулыкъушхуэхэм пэрытт 
балъ къэри 100-м нэблагъэ. Курыт IэнатIэ зэмы-
лIэужьыгъуэхэр зэрахьэрт 500-м щIигъум. 
Гулъы тэшхуэ хуащIырт щэнхабзэмрэ гъуаз-
джэмрэ зегъэужьыным. Куэд хыхьащ уэрэдымрэ 
къафэмкIэ «Кабардинка» ансамблым, къэрал 
филармонием. СССР-м, КъБАССР-м я тхылъ 
тедзапIэхэм къыщыдэкIащ балъкъэр лите-
ратурэм и лъабжьэр зыгъэтIылъа Мечиев Кя-
зим, тхакIуэ цIэрыIуэхэу Кулиев Къайсын, Шах-
мурзаев Сэхьид, Гуртуев Берт, Отаров Керим 
сымэ, нэгъуэщIхэми я IэдакъэщIэкIхэр.

Iуэхур хуабжьу ирагъэфIэкIуащ блэкIа лIэщIы-

гъуэм и 80 гъэхэм я кIэухым, 90 гъэхэм я пэщIэ-
дзэм Балъкъэр лъэпкъыр хей щIыжыным теу-
хуауэ къэралым къыщыдагъэкIа унафэхэм. 
1991гъэм мэлыжьыхьым и 26-м РСФСР-м и Со-
вет Нэхъыщхьэм къищтащ «Лей зытехьа лъэпкъ-
хэр хей щIыжыным и IуэхукIэ» хабзэр. Къы-
кIэлъыкIуэ илъэсхэм КъБР-м и Президентымрэ 
Правительствэмрэ я жэрдэмкIэ Урысей Федера-
цэм къыщащтащ балъкъэрхэм ехьэлIауэ мыхьэ-
нэшхуэ зиIэ унафэ зыбжанэ. Лъэпкъыр зэрыра-
гъэкIрэ илъэс 50 зэрырикъум тещIыхьауэ иужь-
кIэ къащта унафэхэм пащащ балъкъэрхэр хей 
щIыжыным и Iуэхум. 

1995 гъэм ирагъэкIуэкIа референдумым ипкъ 
иткIэ, Iуащхьэмахуэ, Шэрэдж районхэр зэфIа-
гъэувэжащ. Налшык и Долинск щIыпIэм щауху-
ащ залымыгъэм и лей зытехьахэм я архитектурэ 
мемориал гъуэзэджэ. Абы хэтщ лъэпкъым и 
усыгъэм и вагъуэ Кязим и кхъащхьэр икIи ар 
балъ къэрхэм я бэшэчыгъэм, лIыгъэм, быда-
гъэм я фэеплъ хъуащ. 

Нобэ лъэпкъыр зыужьыныгъэм и гъуэгум иро-
кIуэ. Балъкъэрыбзэр мы зэманым адыгэбзэмрэ 
урысыбзэмрэ я гъусэу къэралыбзэщ. АбыкIэ 
утыку щохьэ телевиденэкIи радиокIи, газетхэр, 
журналхэр, зэреджэ тхылъхэр, псалъалъэхэр 
традзэ, балъкъэр тхакIуэхэм я тхыгъэхэр къыда-
гъэкI. Хей зэращIыжрэ блэкIа илъэсхэм балъ-
къэрхэм къахэкIащ еджагъэшхуэ, литератор, ар-
тист, спортсмен, политикэ лэжьакIуэ, лъэпкъым 
и щIыхьыр къэзыIэтыжа цIыху гуащIафIэ щэ 
бжыгъэхэр.

1944 - 1957 гъэхэм, гугъуехьрэ гуауэкIэ гъэнщIа 
илъэс 13-м, ягъэва бэлыхьхэр ящымыгъупщэу 
балъкъэрхэр япэкIэ мэкIуатэ, фIэщхъуныгъэ ин 
яхэлъу къэкIуэнум хуоплъэ. Республикэм щып-
сэу адрей лъэпкъхэми хуэдэу, илъэс 65-рэ ипэкIэ 
зи хэку зыгъуэтыжа а лъэпкъым щыщхэм я къа-
ру псори ирахьэлIэ Къэбэрдей-Балъкъэрым 
нэхъ ри зиужьыным, абы мамырыгъэрэ захуа-
гъэрэ, зэгурыIуэныгъэрэ зэIузэпэщыныгъэрэ 
илъыным. 

ЖЫЛАСЭ Маритэ,
КъБР-м щIыхь зиIэ и журналист. 

Лъэпкъ тхыдэр
къызэрыщыж гъуджэ

Ди щIыпIэр лъэпкъ куэдым адэжь хэку яхуэ-
хъуа щIыналъэщ. Нэхъыжьхэм къытхуагъэна 
хабзэфIхэм ящыщщ лъэпкъхэр зэш пэлъытэу, 
зым и дамэпкъыр адрейм щIэдгъакъуэу, ди 
республикэм ифI къызэрыкI Iуэхухэр зэфIэт-
хыу дызэдэпсэуныр. Апхуэдэу хъуащ 1957 
гъэм и гъатхэпэ мазэми – балъкъэрхэр я хэку 
къагъэзэжыну хуит щащIыжа зэманым.

А ГЪАТХЭМ Щхьэлыкъуэ къуажэм къыдэ-
тIысхьауэ щытащ балъкъэр унагъуэ 26-рэ. Ахэр 
ипэкIэ щыпсэуа Шыкхъэ щIыпIэр зэрызэха-
къутам къыхэкIыу, абыхэм псэупIэщIэу къы-
хуагъэлъэгъуат ди жылэр. ЖыпIэнурамэ, 
щхьэлыкъуэдэсхэр гурэ псэкIэ япежьащ хамэщI 
къикIыжа я лъахэгъухэм. Къуажэ советым и 
унафэкIэ, балъкъэр унагъуэхэм Iэщ иратащ, 
унапIэхэри къыхупачащ. Я унэ-лъапсэхэр 
яухуэху, ахэр унагъуэ-унагъуэкIэрэ трагуэшауэ 

Зэдэгуашэу, зэрыIыгъыу
щытащ. Адыгэ хэри, урысхэри, адрей къуа-
жэдэсхэри балъкъэрхэм ядэгуашэрт ерыс-
къыкIи щыгъынкIи, я Iуэхур зэрыдэкIынкIи чэн-
джэщ щхьэпэхэр иратырт. 

 Абы щыгъуэ жылэм къыдэтIысхьауэ щытащ 
Мечиевхэ зэдэлъхузэшыпхъур. Ахэр и бынт ба-
лъкъэр усакIуэ-уэрэдус Мечиев Кязим. Гъунэ-
гъухэм занщIэу гунэс ящыхъуат Сэхьидрэ Ша-
пийрэ. Ахэр нэмыс зыхэлъ цIыхут. 

Апхуэдэт «щхьэлыкъуэдэс» цIэр а гъатхэм 
зезыхьэ хъуа балъкъэрхэм я нэхъыбапIэр. Къа-
хуиуха бэлыхьым къелри, а лъэпкъыр апхуэдэу 
ди гъащIэм къыхыхьэжащ. А лъэхъэнэм къэзы-
гъэзэжа балъкъэр куэдым къахэкIащ щIэны-
гъэлI Iэзэхэр, IэщIагъэлI гъуэзэджэхэр. НобэкIэ 
ахэр, ди республикэм щыпсэу адрей лъэпкъхэ-
ми хуэдэу, зыужьыныгъэм и гъуэгум тетщ. 

КЪАРДЭН Маритэ. 

Балъкъэр  лъэпкъым  и  къэщIэрэщIэжыныгъэм  и  махуэ

Налшык дэт «ДыгъафIэ 
 къалэ» творчествэмкIэ сабий 
академиер ди щIыналъэм 
щыцIэрыIуэ еджапIэхэм 
ящыщщ. IэнатIэм къыхыхьэ 
Iуэху зехьэкIэщIэ куэд лэ-
жьыгъэм къыщыщагъэсэбэп 
академием ехъулIэныгъэфI-
хэр иIэу щолажьэ хьэршым 
епха щIэныгъэм Къэбэрдей-
Балъкъэрым зыщегъэу жьы-
ным хуэгъэпса лабораторэ 
хьэлэмэт. Абы фIащащ ЩIэ-
ныгъэхэмкIэ Урысей Акаде-
мием и академик цIэрыIуэ, ди 
лъахэгъу еджагъэшхуэ Энеев 
Тимур Магомед и къуэм (1924 - 
2019) и цIэр.

КЪЫЗЫХЭКIА балъкъэр 
лъэп къым щыщхэм нэмыщI, 
зэрыкъэралуи зэрыгушхуэ щIэ-
ныгъэлI щыпкъэу щытащ Эне-
евыр. Зи сабиигъуэр Москва 
щыкIуа щIалэ цIыкIур курыт 
еджапIэм щыщIэса илъэсхэм 
къыщыщIэдзауэ дихьэхыу хуе-
жьащ хьэршым теухуауэ Циол-
ковскэм иIа гупсысэхэм. ЩIалэ 
гурыхуэм есэпымкIэ, физикэм-
кIэ, астрономиемкIэ япэ къиу -
вэ гупым яхэттэкъым. Тимур 
щIэхъуэпсырт а щIэныгъэ хьэ-
лэмэтхэм нэхъ куужу щыгъуа зэ 
зищIыну, абыхэм я лъагапIэхэм 
нэсыну. 

Хэку зауэшхуэр ди къэралым 
и текIуэныгъэкIэ иухуа нэужь, 
щIалэщIэр иужь ихьащ и хъуэ п-
сапIэхэм ялъэIэсыну. Тимур 
хузэфIэкIащ къэралым и еджа-
пIэ нэхъыщхьэхэм ящыщу нэхъ 

Зыщыщ лъэпкъыр щалъ-
хуа щIыпIэм ирахуауэ щы-
щыта илъэсхэр щIэх-щIэ-
хыурэ игу къигъэкIыжырт 
икIи и нэпсхэр къыфIекIуэу 
иринэщхъейрт балъкъэ ры-
бзэкIэ къыдэкI «Заман» 
рес публикэ газетым и кор-
респонденту лэжьа, КъБР-м 
щэнхабзэмкIэ щIыхь зиIэ и 
лэжьакIуэу, тхакIуэу икIи 
усакIуэ цIэрыIуэу щыта Ку-
чинаев Ануар. Апхуэдабзэу, 
ауэ гуфIэ нэпсхэр и напэм 
къыфIежэхыу, а нэхъы жьы-
фIыр тепсэлъыхьыжырт 
1957 гъэм и гъатхэпэ мазэм 
и кIэухыу балъкъэрхэм гуп-
сэхугъуэ къезытыжам. Мис 
абы и гукъэкIыжхэм щыщ-
хэр.

«ЗИ ЦIЫХУХЭМ я процент 15-р фронтым Iутрэ бийм те-
кIуэным къэмылэнджэжу пэщIэт балъкъэр лъэпкъым апхуэ -
дэ лей кIэлъызепхьэныр захуагъэтэкъым. Дэ абы щыгъуэ, да-
уи, дыщыгъуазэтэкъым Сталинымрэ Бериерэ ди щIыналъэ 
 дахэм, щIыуэпс къулейкIэ цIэрыIуэм гугъэ гъэтIылъахэр 
зэрыхуаIэм: абыхэм я мурадащ балъкъэрхэр, къэрэшейхэр, 
шэшэнхэр, нэгъуэщIхэри ирахуу а щIыпIэхэр Куржым иратыну, 
- жиIэрт Ануар. - Нобэ хуэдэу си нэгум щIэтщ а пщэдджы-
жьыпэр. Гъатхэпэм и 8-м сыхьэти 4-хэм деж Iэуэлъауэшхуэм 
дыкъызэщIигъэушауэ щытащ унагъуэм щIэсыр. Сэ абы щы-
гъуэ илъэс 14 срикъуатэкъым. Дэ нэхърэ нэхъ бий къэралым 
игъащIэм имыIа хуэдэ, НКВД-м и офицеррэ сэлэту мин 20-м 
щIигъум къаувыхьат дыщыпсэу жылэхэр, балъкъэритI къэс зы 
сэлэт е офицер къытхуэзэу. Машинэшхуэхэм драгуашэрт, 
щысхьырабгъу лъэпкъ ямыIэу къытхуэпхъашэу, дызэрадзэу… 
Ауэ щыхъукIэ, а зэман дыдэм ди адэхэр, къуэш нэхъыжьхэр 
 зауэ IэнатIэм Iутт, Хэкум и щхьэхуитыныгъэм папщIэ лъы 
 ягъажэу, лIыгъэшхуэ зэрахьэу. Абыхэм ящыщу зыкъом 
ягъэлъэгъуат «Совет Союзым и ЛIыхъужь» цIэ лъапIэр къра-
тыну, арщхьэкIэ, ди лъэпкъыр «къэралым и епцIыжакIуэу» 
къыщалъытэм, абы ипэкIэ зратам иратауэ къанэри, адрейхэм 
я Iуэхур орденхэмрэ медалхэмкIэ зэфIагъэкIауэ щытащ.

Гугъут хамэ щIыналъэм ущыпсэуну. Япэ илъэсхэм лъэ-
пощхьэпо куэд дрихьэлIащ: лэжьыгъэ дгъуэтыртэкъым, жэ-
уаплыныгъэ гуэр, куэд-мащIэми, зыпылъ къалэнхэм жыжьэрэ 
гъунэгъуу дыбгъэдагъэхьэртэкъым. Сэ фIамыщI къыщыщIах 
шахтэм сыщылэжьащ. Си къалэнхэр ныкъусаныгъэншэу зэ-
рызгъэзащIэм, жэуаплыныгъэ схэлъу сызэрылажьэм гу лъа-
тащ. Зэман дэкIри, шахтэм и комсомол зэгухьэныгъэм и 
 секретару сыхахауэ щытащ. Апхуэдэу къекIуэкIащ си лъэп-
къэгъу куэдым я Iуэхур: нэхъ лэжьыгъэ хьэлъэ дыдэхэм пэра-
гъэувэу иужькIэ, езыхэм я пщIэмрэ щIыхьымрэ къихьауэ, 
унафэщI къалэнхэри дзыхь къызыхуащIахэр мащIэтэкъым. 
Ауэ ахэр къыщыхъуар нэхъ иужьыIуэкIэщ…

ПсэупIэкIи гугъу дехьащ: къытхуагъэфэщар бэракъхэмрэ 
колхоз хьэмхэм щыIэ ухуэныгъэхэмрэт. КъызэрыджаIэмкIэ, 
къэралым и къалэнт ипэ мазэхэм псэупIэкIэ, шхынкIэ ды-
къызэригъэпэщыну, арщхьэкIэ пщIэ зимыIэжу къалъыта 
лъэпкъым хэти елIэлIэнт? КарточкэхэмкIэ цIыху къэс къыт-
хуэзэу мазэм къыдатырт гуэдзу грамм 300, фошыгъу кило-
грамм зырыз, IэфIыкIэ сыт жыхуэпIэхэр тлъагъуххэртэкъым.

Къэзахъстанымрэ Къыргъызымрэ вагонхэм ярызу нашэрт 
дызыщIэсын щытщIкIэ къэдгъэсэбэпыпхъэ псэуалъапхъэ -
хэр: пхъэхэр, абджхэр, нэгъуэщIхэри. Абыхэм ящыщу уеблэмэ 
зы гъущI Iунэ дэ къытIэрыхьэртэкъым, ауэ ихъуреягъкIэ, уэл-
банэ нэужьым Iэгъэбэгухэр щIы щхьэфэм къызэрытехутэм 
хуэдэу, къыщыунэхурт щIыпIэ унафэщIхэм я унэ дэгъуэхэр, 
колхозхэм, совхозхэм, нэгъуэщI IуэхущIапIэхэм я зыгъэпсэхупIэ 
екIухэр.

Япэ илъэсищым къриубыдэу хамэщIым я псэр щыщанащ 
абы нэсахэм я зэхуэдитIым, дыздашэм дынэсын папщIэ зэ-
пытча гъуэгуанэ кIыхьым щытфIэкIуэда цIыху мини 5-р хэмы-
ту. ДагъэIэпхъуэным пыщIа гугъуехьхэр псом хуэмыдэу 
 къа техьэлъащ жьыкIэфэкIэхэмрэ сабийхэмрэ.

ИтIани, сыт хуэдиз гугъуехьрэ хьэзабрэ гъащIэм къытхуи-
мыгъэтIылъами, балъкъэрхэм зытхъумэжыфащ. ХамэщIым 
щыдгъэкIуэдакъым ди хабзэр, ди анэдэлъхубзэр, псом нэхърэ 
нэхъыщхьэжращи - ди напэр. Абы дызэрыщыIа илъэс 13-м 
 къриубыдэу ди бжыгъэр мин 40-м нэдгъэсыжыфащ.

Ди щIыналъэ дахэм зыщыдужьыжынымкIэ дэIэпыкъуэ-
гъушхуэ къытхуэхъуащ адыгэхэр. ФIыр зэи кIуэдыркъым. 
Къэдгъэзэжу щIэрыщIэу псэун щIэддзэжа нэужь, сыт щыгъуи 
къуэш пэлъытэу къыткъуэта адыгэхэр къыддэгуэшащ тепIэн-
кIи щIакхъуэ IыхьэкIи. Ар дощIэж нэхъыжьхэм, яхудоIуэтэж нэ-
хъыщIэхэм». 

Къэбэрдей-Балъкъэрым щыпсэухэр нобэ зыщ ды зы хуэ-
лажьэр: ди лъэпкъхэм я пщIэрэ щIыхьрэ мыкIуэду, нэхъы-
жьыфIхэм щIэин лъапIэу къытхуагъэна хабзэхэр, бзэхэр 
 зы хъумэн, езыгъэфIэкIуэн щIэблэ узыншэ къытщIэхъуэнырщ. 
Дэтхэнэми фIыгъуэ ину къилъытэ а лъапIэныгъэхэр Тхьэм 
къы дигъэхъулIэ! 

КЪАРДЭН Маритэ. 

ФIыр зэи
кIуэдынукъым

Хьэрш  жыжьэр
къэзыгъэIурыщIа

хьэу иIэ Математикэ институ-
тым. Сыт хуэдэ унэтIыныгъэкIи 
ядэхъуу, пэрыту ар ядэлэжьащ 
дунейпсо цIэрыIуагъ зиIэ щIэ-
ныгъэлIхэу Келдыш, Годуно-
вым, Тихоновым, Гельфанд, нэ-
гъуэщIхэми. Езыри цIэрыIуэ 
щыхъуащ щIэныгъэм и дунейм. 
Ар хагъэхьащ РАН-м и Прези-
диумым икIи хьэршым епха Iэ-

натIэхэмкIэ абы и къудамэм                 
и унафэщIу, механикэмкIэ, 
хьэрш ракетэхэр зэпкърылъ-
хьэнымкIэ IэщIагъэлI Iэзэу ду-
нейм тетащ. Энеевыр Лениным 
и цIэр зезыхьэ Къэрал сау-
гъэтым и лауреатт. Хьэршыр 
джыным, ар къэгъэIурыщIэ-
ным теухуа и къэхутэныгъэхэм 
папщIэ щIэныгъэлI пажэм 
къыхуагъэфэщауэ щытащ Ле-
нин, Бэракъ Плъыжь орденхэр. 
Абы и IэдакъэщIэкIхэм я нэ-
хъыбэр ноби хуолажьэ хьэр-
шым яутIыпщ аппаратхэм я 
псынщIагъыр къэхутэнымрэ 
ахэр цIыхум и унафэм щIэ-
гъэтынымрэ. Апхуэдэ и щIэны-
гъэ лэжьыгъэ купщIафIэхэм 
папщIэ абы къратащ Цандер 
Фридрих и цIэр зезыхьэ дыщэ 
медалыр. Апхуэдэу Энеевыр 
хуабжьу дихьэхыу щытащ кос-
могонием, астрофизикэм, пла-
нетэхэм я зэхуаку щызекIуэ 
 спутник системэ лъэщ зэтеуб-
лэным. Иужьрей илъэсхэми 
абы елэжьащ. А псори, Эне-
евым и гъащIэм щыщ нэгъуэщI 
Iуэхугъуэ хьэлэмэт куэди итщ 
еджагъэшхуэм и гъащIэмрэ и 
лэжьыгъэмрэ ятеухуа «Ва-
гъуэмрэ шэху уэздыгъэмрэ я 
нэху» тхылъ гъэщIэгъуэным. Ар 
и къалэмыпэм къыпыкIащ 
 балъкъэр тхакIуэ Кучмезовэ 
Раисэ. 

Ди республикэм и щIэблэр 
ирогушхуэ Энеев Тимур хуэдэ 
цIэрыIуэ куэд ди лъахэм къы-
зэрихъуам. Зи къэщIэрэ щIы-
жыныгъэр мы махуэхэм зы-
гъэлъапIэ балъкъэр лъэп къым 
щыщ еджагъэшхуэм и цIэр 
зезыхьэ лабораторэм гукъы-
дэжышхуэ яIэу щолажьэ, къэ-
хутэныгъэ хьэлэмэтхэр щра-
гъэкIуэкI хьэрш щIэныгъэм ди-
хьэх ныбжьыщIэхэм. Къахры-
рекI абыхэм Энеевым хуэдэу 
лъэпкъым, ди республикэм я 
цIэхэр фIыкIэ зыгъэIун IэщIа-
гъэлI щыпкъэ куэд. 

ЖЫЛАСЭ Маритэ. 

цIэрыIуэ дыдэм - Москва дэт 
къэрал университетым - щIэны-
гъэ лъагэ щызригъэгъуэтын. 
Ещанэ курсым щIэсу арат Эне-
евым и курс лэжьыгъэм щIэны-
гъэлI цIэрыIуэхэу Келдыш, Кос-
модемьянский сымэ гу щылъа-
там. Хьэршым лъатэ ракетэм и 
гъуэгур убзыхунымрэ ар цIыхум 
и унафэм щIэгъэтынымрэ те-
ухуат студент Энеевым и япэ 
къэхутэныгъэ лэжьыгъэр. Ар 
щIэныгъэлIхэм апхуэдизкIэ 
яфIэ хьэлэмэт хъуати, щIэны -
гъэ журнал цIэрыIуэхэм къыт-
ра дзащ мыгувэу. Энеевым и 
лэжьыгъэм щыгъуазэ зыхуэ-
зыщIа куэдым жаIащ а щIа-
лэщIэм бгъэдэлъ зэфIэкIыр 
къы зэрымыкIуэу зэрыщытыр, 
апхуэдэуи абы и япэ къэхутэ-
ныгъэм хьэршым епха щIэны-
гъэм адэкIи зиужьынымкIэ 
 мы хьэнэшхуэ зэриIэр. 

Еджэныр къиуха нэужь, Эне-
евыр 1948 гъэм щIэтIысхьащ 
МКъУ-м и аспирантурэм. Иджы 
абы и къэхутэныгъэхэм нэхъри 
зригъэубгъуат: ахэр тещIыхьат 
щIыналъэ жыжьэхэр зэпы зы-
чыф баллистическэ ракетэхэм 
я псынщIагъыр убзыхунымрэ 
зэрылъатэ гъуэгур гъэнэ Iуэ-
нымрэ. Энеевым и къэхутэны-
гъэщIэхэм япкъ иткIэ, апхуэдэ 
ракетэхэр нэхъ жыжьэ лъэтэф 
хъуауэ щытащ. Апхуэдэ лэжьы-
гъэ купщIафIэ зи къалэмыпэм 
къыщIэкIа Тимур и кандидат 
диссертацэр ехъулIэныгъэкIэ 

пхигъэкIащ икIи математикэ 
щIэныгъэхэм я кандидат цIэр 
къыфIащащ. 

ЩIэныгъэхэм я доктор цIэр 
къыхуагъэфэщэн папщIэ Эне-
евым хэхауэ зы лэжьыгъэ гуэри 
ищIакъым. ЩIэныгъэхэмкIэ 
Урысей Академием и Президи-
умым хэтхэм зэдэарэзыуэ а цIэ 
лъапIэр ди лъахэгъум къыфIа-
щащ абы и IэдакъэщIэкIхэу япэ 
IэрыщI спутникыр хьэршым 
утIыпщыным теухуауэ щытахэм 
папщIэ. Апхуэдэ лъытэныгъэ 
лъагэр хуэфащэ дыдэт гупсысэ 
шэщIа, акъылышхуэ зыбгъэ-
дэлъ щIэныгъэлIым. 

ЛIэщIыгъуэ блэкIам и 50 
гъэхэм Энеевыр щылэжьащ 
РАН-м Стекловым и цIэр зэри-

Хабзэ нэрымылъагъу гуэрхэмкIэ 
зыпащIащ тхыдэмрэ махуэрыбжэмрэ. 
Бжыгъэхэм яIэжщ езыхэм я щIа-
гъыбзэ. Гъатхэпэм и 28-м ягъэлъапIэ 
за лымыгъэ зытехьауэ щыта балъ-
къэрхэр хэкум къызэрихьэжрэ. А ма-
хуэ дыдэм и ныбжьыр илъэс 55-рэ 
ирокъу КъБР-м и Правительствэмрэ 
Парламентымрэ къыдагъэкI «Заман» 
газетым и редактор нэхъыщхьэ Кона-
ков Хьэсэн Азрет и къуэр къызэра-
лъхурэ.

ШЭДЖЭМ Ищхъэрэ къуажэм 1957 
гъэм и гъатхэ пасэу къыдэтIысхьэжа Ко-
наков зэкъуэшхэр къызрихьэлIэжа ва-
кIуэихьэгъуэ губгъуэхэм псэуху итащ 
лэжьакIуэжьу. Азретрэ Байданрэ (Тере-
куловхэ япхъущ) я бын курытщ Хьэ сэн. 
Кавказым и щIэблэм я гущэкъу уэрэдыр 
лъэпкъ IуэрыIуатэщ. Азрет губгъуэм 
кьикIыххэртэкъым, Байдан унэгуащэт, 
езыр лIакъуэкIэ зыщыщ таубийхэр и на-
пщIэм текIыртэкъым, бынитхур щIи-
пIыкIырт лъэпкъ таурыхъхэмрэ па сэрей 
лIыхъужьхэмрэ я Iуэтэжым.

«Жылэ зысэрэ бын зыгъасэрэ» жи. Зы 
лъагъуэ щыIэкъым гущэ лъапэм къы-
щемыжьауэ. Дзэ къулыкъумри, 
 КъБКъУ-м и тхыдэ-филологие факуль-
тетри зи щIыбагъ дэлъ Хьэсэн Къэбэр-
дей-Балъ къэр радиом и корреспонден-
ту лэжьэн къыщIидзащ. Нэхъ иужьы-
IуэкIэ абы и щIэныгъэм щыхигъэхъуащ 
Дон Iус Ростов кьалэм дэт Къэрал 
 къулыкъущIэхэр щагъэхьэзыр академи-
ем. Конаковыр щылэжьащ КъБР-м и 
Печатымрэ хъыбарегъащIэ IэнатIэхэм-
рэ и министерствэм, Президентымрэ 
(иужькIэ - Iэтащхьэмрэ) Правительст-
вэм рэ я пресс-IуэхущIапIэм. Иджыпсту 
ар зи унафэщI «Заман» газетми IэнатIэ 
зэхуэмыдэхэр зэгуэр щызэблихъуащ, 
корреспонденту къыщIидзэри.

Конаков Хьэсэн лэжьащ Къэбэрдей-
Балъкъэрым и хъыбарегъащIэ агент-
ствэм и унафэщIу. Абы и гуащIэдэкIыр 

къалъытащ КъБР-м и ЩIыхь тхылъкIэ. 
Ар ди республикэм щыхь зиIэ и журна-
листщ. Хьэлэмэтращи, дэтхэнэ IэнатIэ 
пэрытами, къалэмыр щигъэтIылъа къэ-
хъуакъым. Хьэсэн и тхыгъэхэр зытри-
ухуэр къызыхэкIа лъэпкъыр зэрыгушхуэ 
цIыху хьэлэмэтхэрщ. Мызэ-мытIэу якIэ-
лъыкIуэурэ ар тетхыхьащ Тыркум ис 
балъ къэр диаспорэм. «Эльбрусоид» 
щIалэгъуалэ жылагъуэ зэгухьэныгъэм 
и IуэхущIафэхэри интернет IэмалхэмкIэ 
утыку ирихьэрт Хьэсэн. Журналистым и 
апхуэдэ тхыгъэхэм уащрихьэлIэрт 
«Минги Тау» журналым, «Заман» газе-
тым, нэгъуэщI хъыбарегъащIэ Iэна-
тIэхэм. 

2014 гъэм Сочэ щекIуэкIа щIымахуэ 
Олимп джэгухэм теухуауэ репортаж 
къэзыщIахэм яхэтащ Конаков. Апхуэдэу 
Хьэсэн и тхыгъэ зэхуэмыдэхэр «АИФ-

СК», «Труд-СК» щIыналъэ газетхэм 
къытехуэрт. Дапщэщи ар зытетхыхьыр – 
лъэпкъ щэнхабзэрщ, спортырщ, цIыху 
гуащIафIэхэм я Iэужьырщ. 

Конаковым и IэдакъэщIэкIхэм дапщэ-
щи щигъэпажэр цIыхум и гуащIэ-
дэкIырщ, тхыдэ фэеплъхэрщ. 2021 гъэ 
лъандэрэ Хьэсэн и редактор нэхъыщ-
хьэщ «Заман» газетым. Корреспонден-
ту, къудамэм и нэхъыжьу, редактор нэ-
хъыщхьэм и къуэдзэу нэхъапэм ар 
здэщыIа редакцэм иIэжщ езым и гугъу-
сыгъухэри, и гурыфIыгъуэхэри. Хьэсэн 
иджы щапхъэу къегъэлагъуэ езыр 
зыдэлэжьа редактор нэхъыщхьэ Аттаев 
Жамал и Iуэху зехьэкIар: «IэщIагъэ, 
щIэныгъэ, хабзэ, нэмыс ехьэлIауэ куэд 
дыдэ къызэзыта нэхъыжьыфIщ ар…» 
Апхуэдэу Хьэсэн щогуфIыкI иджыпсту 
щIэджыкIакIуэхэм я бжыгъэр зэрыхэ-

хъуэм, къытхуеIуатэ къуажэдэсхэм газе-
тыр зэрадэлажьэ Iэмал зэхуэмыдэхэр.

ЦIыху щхьэхуэм и дуней зэхэщIыкIыр 
ар здыщапIа лъапсэм къыщожьэ. Аз-
ретрэ Байданрэ я пщIантIэр хьэщIэ-
кIуапIэт. Адыгэ ныбжьэгъуи пыхъуэпы-
ши я куэдт Хьэсэн и адэ къуэшхэм езы 
зэшхэми  уэрсэрыжьу адыгэбзэр ягъэ-
шэрыуэт. А нэхъыжьхэм я уэршэр ма-
къымрэ гукъэкIыж теплъэгъуэхэмрэ 
 къахэкIагъэнщ Хьэсэн и псэкупсэр. Щы-
Iэщ цIыху уеуэршэрылIэу укъы щIэкIыжа 
нэужьи, гу зылъумытэжрэ уи Iупэхэр 
щыпхузэтеж … Щынэрылъагъущ ар Ко-
наковым деж. Езыр гуапэщ, и нэгур 
зэIухащ. Езым и жыIауэ «зэи къилъыхъ-
уакъым къулыкъу хэIэтыкIа…»

Зи ныбжьыр илъэс 55-рэ ирикъу 
Хьэсэн бынунэщ. И унэгуащэ Лизэ 
 Зэрэгъыж къыщыхъуащи, адыгэбзэ 
екIу Iурылъщ. БынитI зэдапIащ Кона-
ков-зэщхьэгъусэхэм. Япхъу Илонэ 
адыгэ нысэщ (Хьэжнэгъуейхэ исщ), и 
IэщIагъэкIэ юристщ. Я щIалэ Мурат хаб-
зэхъумэ IэнатIэхэм щолажьэ - суд экс-
пертщ. Хьэсэн икIи адэшхуэ насыпы-
фIэщ, пхъурылъху иIэщ. Къыхуэмыгъэ-
су поплъэ и къуэр унагъуэу игъэтIысыжу 
дадэ нэс щыхъунум. 

Балъкъэрхэм я къэщIэрэщIэжыгъуэ 
махуэм тIолъхуэныкъуэ хуэхъуа лIым 
 хъуапсапIэ и куэдщ, дауи. Языхэз 
гуэрыр… бзыщIакъым. Аддэ иджыри 
щIалэщIэ цIыкIуу тенджызыдзэм 
 къулыкъу здыщищIа Севостополь и 
бухтэ мамырхэр…Щхьэдэхынт ар иджы  
КърымымкIэ. «Дзержинский» крейсе-
рыр щимыгъуэтыжми, ириплъэнт иджы 
ар тенджыз кхъух ьтедзапIэхэм. Хьэсэн 
игурэ и щхьэрэ зэтелъу иджыпстуи иро-
гушхуэ къэралышхуэм тыхь хуищIауэ 
щыта а илъэсищым. 

ГугъэкIыхьщ дапщэщи цIыхур. Нэхъ 
кIыхьыжщ сыт щыгъуи гъуэгуанэхэр. 
Иджыпсту Конаковым игъэIурыщIэ 
«Заман»-ри зы кхъухьыфI ирокъу. Адыгэ 
редакцэр Хьэсэн дохъуэхъу и зекIуэ лъа-
гъуэхэр зэи жьыбгъэ даущрэ псыщхьэ 
мамыррэ щымыщIэну. ГуащIэдэкI къэ-
уат Тхьэм зэхригъащIэ!

КЪАРМЭ Iэсият. 
Сурэтыр Къарей Элинэ трихащ.

КУЛИЕВ Къайсын

Ди къуршхэм ди бзэр щыIужащ
(«Хочуев Сэлихь и фэеплъу» усэм щыщщ)

… Уэ пасэу, пасэу дэ утфIэкIуэдащ, 
ИужькIи дэ уIэгъэ куэд дгъуэтащ. 
Гузэвэгъуэшхуэ къыхыхьат ди гъащIэм,
Иухуэу ди плIэр, дыкъызэфIигъащIэу.
Ауэ ди лIакъуэр абыи къелащ, 
Насыпыншагъэм дыхуэмыгъэлIа. 
Аргуэру ди бзэр щыIужащ ди къуршхэм, 
Ди лъэпкъри ядопсэу ди лъэпкъ зэкъуэшхэм. 
А гуфIэгъуэшхуэр дигухэм щыпсэунщ, 
ХъыбарыфI псоми я щхьэу ар щытынщ. 
Пэрыхьэжащ щIыр зывэр и лэжьыгъэм,
Пэрытхэм Iэщым къагъэлъагъуэ лIыгъэ. 
Бахъсэн щыпсэухэм икIи шэрэдждэсхэм 
Я бынхэр еджэу нобэ школхэм щIэсхэщ. 
Зэгуэр дунейр дэ кIыфI къыщыттехъуам, 
Апхуэдэ гъащIэт ди псэм къилъыхъуар!
 

ГУРТУЕВ Сэлихь

Зэманым и уасэр
Нэхъыжь къалэным и гугъуагъыр 
Иджы къэтщIэну къытхуихуащ…
Ди щхьэцым феплъыт и хужьагъым, -
Куэд щIауэ щIалэгъуэр иухащ.
Къыр натIэм къехуэхын къудейуэ,
 Телъ уэсым жьыгъэр изогъэщхь. 
«ИтIани, телътэм арт мыхъейуэ», -
Сэ жысIэу си щхьэр хузогъэщхъ.
СызоупщIыж сэ куэдрэ моуэ: 
«Сыт щыслъэкIар дунейм щысщIэн?» 

СлъэкIар сфIэмащIэщи, сигу къоуэ, 
Абы иджыри куэд пысщэнт…
ИтIани, си гур тIэкIу согъэфIыр:
IуэхуфI мымащIи сэ злэжьащ,
Си усэр лъэпкъым, хэкум IэфIу 
Сигу яхуилъ псомкIи схуэгъэнщIащ.
 

МОКАЕВ Магомед

Анэм деж
УгъащIэ мащIэу къыщIэкIат, си анэ…
Ажал толъкъуныр пасэу къыпщIэуат. 
Си дыгъэр, си уэрэдыр сыт зэмани 
Уэрати - тIури гуауэу сфIэкIуэдат.
Дунейр уэ къыщубгынэми, уи щIалэр 
ИщIыну насыпыфIэ тхьэм уелъэIут.
IэфIыгъэу гъащIэм хэлъри, и гуащIагъри
Сэ зыхэсщIами, сигу уи макъыр щыIут:
«Зы гузэвэгъуэр пщещI нэхъ 

тынш нэгъуэщIым»
 Къысхуохъур сыткIи цIыхухэр щIэгъэкъуэн,
 ИтIани къысщымыхъу си гуауэм хэщIу, -
 Уэ узиIэжкъым… СфIощI псэр дэлъу бэн. 
 Дунейм уэ утетыжкъым. Ауэ гъатхэр 
 Аргуэру къытхуэкIуащи, мес, солъагъу: 
 Уэ балий жыг зэгуэрым хэпсэгъахэр 
 Гъэгъауэ, ди гуфIэгъуэм къытхущIагъу.
Умыпсэужми, сеплъым балий жыгым,
Уи нэгум сиплъэу фIэкI сэ къысщымыхъу.
Си гукъэкIыжхэр зэи мыужьыхыу
Сэ къыздопсэури, сфIощIыр уэ усщIыгъу.
Пэжыгъэ гъуэгур гугъуми, хуокIуэ щыгум. 
ГуфIэгъуи гуауи - мащIэ сэ слъэгъуар?! 
Си гъащIэ псокIэ схуигъэхункъым си гум 
ХьэлукIэ уи IэлъэщI зэрыпхъуэжар…

МУСУКАЕВЭ Сэкинат

Уи нитIым сыщIоплъэ
Уи нитIым си гуапэу сыщIоплъэ, -
Абыхэм насыпыр щопсэу.
Сэ ахэр слъагъуным сыпоплъэ, 
СщIыгъуну сыхуейт гъащIэ псом.
Гуапагъэ абыхэм щызгъуэтмэ,
Къысщохъур уэшх хуабэм сыхэт, 
Гъунэгъуу сэ уэ узбгъэдэтмэ,
Iуэху жьгъейхэр къысфIощIыр текIуэт.
Къысщохъур ди гъащIэр пщIыхь хуэдэу: 
Уолъыхъуэ - къэбгъуэткъым зыгуэр.
А псори мэбзэхыр, мэкIуэдыр 
УсщIыгъумэ - къэслъыхъуэр сэ уэрт.
Уи нитIым сэ гуапэу сыщIоплъэ, -
ГуфIэгъуэ абыхэм къызат.
Сэ ахэр слъагъуным сыпоплъэ, 
Сыт щыгъуи сщIыгъуатэм арат.
 

Уи сурэт
СыпIейтейуэ соплъыр уи сурэтым, 
Сэ къысфIощIыр къызэпсалъэу ар.
ПщIыхь дахащэм хуэдэщ сэ сыхэтым, -
Арт куэд щIауэ сызыщIэхъуэпсар.
СфIощI иджыри уэ дунейм утету, 
СщIэж уи макъыр уэрэд гуапэу сфIощI. 
Уэ си гъащIэм къаруущIэ къепту 
ЗыхэсщIэхукIэ, си гурыгъухэм хощI.
Хэт къызэплъыжын сэ пхуэдэу гуапэу?
Пхуэдэу фIыуэ хэт силъагъужын?! 
КъызжепIахэр сэ си дежкIэ лъапIэщ - 
Ахэм хуейкъым зыри щIыгъужын. 

Усэхэр  зэзыдзэкIар КЪАГЪЫРМЭС Борисщ.

Зыгъэхьэзырар  ЩХЬЭЩЭМЫЩI ИЗЭЩ.

№33 (24.315) 112022  ГЪЭМ  ГЪАТХЭПЭМ  И  26

БЖЭНДЭХЪУХЭР

ШЭРЭ КЪЭБРЭ

ЦIЫХУБЗЫМ И ПЩIЭР ЛЪАГЭЩ

ШащхьэкIэ гъэбэкхъа тхьэмщIыгъу

КУПЩIЭР КУЭДРЭ
БГЪЭНЫЩКIУМЭ…

ПСЭУЩХЬЭХЭМ Я ДУНЕЙ ЛЪЭПКЪ ШХЫНЫГЪУЭХЭР ЖЫIЭГЪУЭХЭР АУАНХАБЗЭ

Iэщышхуэм е Iэщ цIыкIум и 
тхьэмщIыгъур къапщтэ хъу-
нущ. ТхьэмщIыгъу тхьэщIар 
псы хуабэпцIым халъхьэ, шы-
гъу хадзэри, ныкъуэвэфI хъуху 
трагъэт, тхъурымбэр къытра-

хыурэ. ИтIанэ тхьэмщIыгъур  
шыуаным кърах, тIэкIу ягъэуп-
щIыIури, г 10-15 хъу тыкъыр 
цIыкIуурэ яупщIатэ. АдэкIэ шы-
уаным тхъу иралъхьэри, къа-
гъэплъ. Абы халъхьэ IупщIэ 

пIащIэу упщIэта бжьыныщхьэ, 
бжьыныху, зэIащIэурэ  тхъуэ плъ 
хъуху ягъэлыбжьэ. Псывэ тIэкIу 
щIакIэжри, шыуа ныщхьэр 
тепIауэ ягъавэ, бжьынри 
бжьыныхури щабэ хъу ху, 
псыри щIэвэщIэху. ИтIанэ абы 
халъхьэ шыбжий сыр хьэжа, 
бурш икIи зэIащIэурэ зы да-
къикъэ хуэдэкIэ хьэкум тра-
гъэт. Абы тхьэмщIыгъу зэ-
пыупщIахэр халъхьэ, зэIа-
щIэурэ шащхьэ щIакIэ, шыу-
аныщхьэр трапIэжри, мафIэ 
щабэ дыдэм тету дакъикъи 10 
хуэдизкIэ ягъэбэкхъ. Шыуаныр 
хьэкум къытрахыж, джэдгын 
хагъэщащэри, мэ дахэ къи-
щтэн щхьэкIэ дакъикъи 4-5-
кIэ щагъэт. Хуабэу тепщэчым 
иралъхьэ. ПIастэ, мырамысэ, 
щIакхъуэ дашх.

Халъхьэхэр (зы цIыху Iыхьэ): 
тхьэмщIыгъуу - г 300, тхъууэ - 
г 30, бжьыныщхьэ укъэбзауэ 
- г 30, бжьыныху укъэбзауэ - г 
20, шащхьэу - г 150-рэ, шы гъуу, 
шыбжийуэ, джэдгыну - узы-
хуейм  хуэдиз.

КЪУБАТИЙ Борис.

Узыпэмыплъэхха гъащIэм  
ухуэхьэзыру къыщIокIри, 
узыщIэбэнар нэгъуэщIу къы-
щIедзыж.

ЦIэрыIуэ хъуа гуэрым 
жиIа хуэдэу зэи къыпхуамы-
гъэдэхэнур гъэIуи, гупсысэ 
куууэ къащыхъунущ.

ЦIыхур куэдым къыхуигъэ-
щIащ, ауэ гушыIэр къыщIи-
гъэщIар джэгуакIуэ Iущым и 
закъуэщ.

Щхьэж къыхуэгъащIэ и 
 гъащIэщ.

ЩытхузэфIэмыкIынум сыту 
фIы куэд длэжьыну дигу 
къэкIрэ!

Зыр къызыхэмыкIыжыфым 
адрейр хыхьэну йокъу.
Уи щхьэм арэзы утемы-
хъуэжыныр зэранкъым, 
арагъэнщ апхуэдэр куэдрэ 
къыщIытхуимыхуэр.

КупщIэр куэдрэ бгъэныщ-
кIумэ, кунэф мэхъу.

ЦIыхуитI зэщхьу щыIэкъым 
жаIэ: цIыхугъэм нэса псори 
зэщхьщ, къэна-нэнахэри я 
шыфэлIыфэкIэ зэхуэдэщ.

ЩIэблэм уи гугъу щIищIын 
щIэныгъэрэ акъылрэ къып-
щIэнамэ, уащыгъупщэркъым 
– тIури бын лIэужьыгъуэщ.

Акъылрэ щIэныгъэкIэ зыпэ-
мылъэщыр лъабжьэкIэ яхь.

Бзаджэ зыжраIэнум мыхъун 
гуэр паубыд.

ДакъыфIэмыIуэхуми дэр 
фIэ кIа Iуэху ямыIэми ддэр-
къым.

БЕЙТЫГЪУЭН Сэфарбий.

ФатIимэ я гъунэгъу фызым еджэрт:
- Марусэ! Къэб пшхынумэ, шэ къэхьи, къакIуэ! Къэб бэлыхь 

згъэващ.
Маруси къыжриIэрт:
- Алыхь, сшхынтэм къэб, ауэ шэр имыкIуту нысхуэхьыну-

къым. Къэбыр къэхьи, къакIуэ.
ФатIимэ абы педзыж:
- Къэбыр хьэлыуащэу къыщIэкIащ. Несхьэжьэмэ, 

зыпкърылъэлъынущи, нэсхь хъунукъым.
- Ана… мыгъуэ, атIэ дауэ хъуну?
Ярэби, ФатIимэрэ Марусэрэ зыгуэркIэ зэгурыIуэу шэмрэ 

къэбымрэ зэдашхауэ пIэрэ? Абы и пэжыпIэр къызжезыIэм 
мэджэрыш хуэсщIынт!

БЕКЪУЛ Барэсбий. 

ЕкIуэкIыу: 1. Шыгум, шы-
ды гум из ящIа пхъэ пыупщIар 
зэрызэщIагъэбыдэ гъущI е 
пхъэ кIапэ. 5. ГъуэгурыкIуэ 
мэжэлIар зыгъэшха унэгуа-
щэм … къихьащ. 6. ПлIанэпэ. 
9. Быным егъэлеяуэ хуэгума-
щIэ цIыху. 11. Акъылым уасэ 
иIэкъым, гъэсэныгъэм … иIэ-
къым. 12. Зи Iуэ ит нэхърэ - зи 
… ит. 13. Аруан куейм хиубыдэ 
къуажэ. 14. Джэдхэм я жэщ 
«гъуэлъыпIэ». 16. Револю-
ционер цIэрыIуэ: абы и цIэр 
зэрехьэ Налшык и уэрам  нэхъ 
инхэм ящыщ зым. 19. Ма-
фIэм фIыуэ ис, гын къызыха-
щIыкI химие элемент.

Къехыу: 2. А къэкIыгъэм 
кIапсэ къыхащIыкI. 3. Iэщ 

егъэзыпIэ. 4. Сабий псэлъа-
гъащIэхэр джэдум зэреджэ 
хабзэ псалъэ. 5. Зи кIэмрэ зи 
сокумрэ фIыцIэ шы тхъуэплъ. 
7. Шум и шырыкъу лъэда-
къэм кIэрыгъэбыда шэрхъ 
цIыкIу, шыр нэхъ псынщIэу 
ягъэкIуэн папщIэ къагупсы-
сауэ. 8.  Къуажэдэс уна гъуэ 
куэдым я щIымахуэ ерыс-
къыпхъэр, фIэIугъэр абы ща-
хъумэ. 9. … зытеха къэбыр 
нэхъ IэфI мэхъу. 10. КIуэ 
пэтми бжьиз зымыкIу. 15. 
…-ешхэ. 17. Ахъмэт и фо … 
18. Зил къыпщIэмыузым уи … 
 хуумыIуатэ.

Зэхэзылъхьар 
МЫЗ Ахьмэдщ.

Гъатхэпэм и 19-м ди газетым тета пса-
лъэзэблэдзым и жэуапхэр:

ЕкIуэкIыу: 4. Хьэмырзэ. 5. Мастэпэбдз. 10. Кхъузанэ. 
11. Джэлэс. 13. Хьэсэпэхъумэ. 14. Сэхусэплъ. 

Къехыу: 1. Кхъухь. 2. ДыщэкI. 3. Зэ. 6. Адакъэ. 7. 
Былым. 8. Хукхъуэ. 9. Усэ. 12. Апэсы. 14. Сэ. 15. Лъэ. 

Унэм щыщIыхьэкIэ, куэбжэм щыдыхьэкIэ 
адыгэ цIыхубзхэм цIыхухъур япэ ирагъэщ, 
ар я щIыб ирагъэплъэну къахуегъэкIуркъым. 
Адыгэ хабзэмкIэ цIыхубзыр цIыхухъухэм япэ 
щрагъэщыр нэщхъеягъуэ здэщыIэ пщIантIэм 
щыдыхьэм дежщ.

ЦIыхубз фIэкIа зыбгъэдэмыс Iэнэм щхьэ-
щIэлъэныкъуи, нэгэгъуи яхьыркъым, щыуа-
гъэкIэ кIуами, якъутэркъым, ягуэшыркъым.

ЦIыхухъу гупым яхэт цIыхубз закъуэм е  тIущым 
я Iэр нэхъапэ яубыд.

ЦIыхухъурэ цIыхубзрэ IэплIэ зэхуащIын  хъумэ, 
бзылъхугъэрщ жэрдэмыр зейр. ЦIыхухъум 
япэ цIыхубзым IэплIэ иришэкIыныр емыкIуу 

 къелъытэ адыгэ хабзэм. ЦIыхухъум япэу IэплIэ 
зыхуищIыпхъэр анэшхуэ, анэ шыпхъу, адэ шып-
хъу, езым и шыпхъу дыдэхэрщ.

Дунейпсо этикэм къызэригъэлъагъуэмкIэ, 
цIыхухъурэ цIыхубзрэ щызэхуэзам деж сэлам 
ирихыну япэ Iэбэн хуейр цIыхубзырщ, ауэ ар 
адыгэ цIыхубз щыпкъэм къыхуегъэзэгъыр-
къым. КъыхуегъэкIуркъым езым и Iэр япэ 
ишийуэ цIыхухъуIэм IэщIилъхьэну. Ар зыщIэ, 
хабзэ зыхуэхъуа адыгэ цIыхухъухэми езыхэм я 
Iэр япэ яшийрэ сэлам ирахыу есащи, абы тету 
йокIуэкI.

ЖЫЛАУ Нурбий.

Гъатхэм деж бжэндэхъу хэр 
ди щIыпIэм къолъэтэж. Уна-
щхьэхэм тIурытI-щырыщу те-
су, абыхэм дыгъэщIэ къы-
щIэкIым уэрэд хуаус.

Гухэхъуэщ бжэндэхъухэм я 
гъатхэ уэрэдым уедэIуэну! 

Япэ махуэхэм бжэндэхъухэм 
я абгъуэхэр зэрагъэпэщыж. 
Абыхэм я абгъуэр чэзууэ яхъу-
мэ. Зыр абгъуэм исщ, ад-
рейм къелъэтыхь. Бжэндэ-
хъухэм я абгъуэр щызэра-
гъэпэщыжкIэ сыт ищIысри 

къагъэсэбэп. Абыхэм абгъуэм 
иралъхьэ жыглыц, бжьэхуц, 
джэдыц, къауц, хъыданыжь, 
хьэуазэ. ИтIанэ аб гъуэр 
икъу кIэ куууэ ящI, джэду, 
къуаргъ  лъэмыIэсын хуэдэу. 
ЛъэIэсыпэу щытми, ихьэфы-
нукъым, абгъуэм и Iур зэвщи. 

Бжэндэхъухэр зэи Iуэхуншэу 
щыткъым. Абыхэм губгъуэ-
хэр, хадэхэр, мэзхэр яхъумэ, я 
сэбэпышхуэ цIыхум йокI.

МЭЛЕЙ ФатIимэ.

Балъкъэр лъэпкъым и къэщIэрэщIэжыныгъэм и махуэм 
хухэхауэ Къэбэрдей-Балъкъэрым щекIуэкIащ дзюдомкIэ 
зэ хьэзэхуэ. Налшык къалэ дэт Универсальнэ спорт комплек-
сым щызэхэтащ щIыналъэхэм зэдай XXVI зэпеуэ. Абы и сау-
гъэтхэм щIэбэнащ Кавказ Ищхъэрэ федеральнэ щIыналъэм 
хыхьэ щIыпIэхэмрэ Адыгеймрэ щыщ 2003 - 2005 гъэхэм къа-
лъхуа спортсмен 200-м нэблагъэ. 

ЗЭПЭЩIЭТЫНЫГЪЭ гуащIэхэм алэрыбгъум и хэгъэрейхэм 
медаль зэмылIэужьыгъуи 9 къыщахьащ. Махуэшхуэм хуэ-
гъэпса зэпеуэм и саугъэт нэхъыщхьэр къихьащ Балъкъыз За-
лым. Дыжьын медалхэр зыIэрагъэхьащ Къанкъул Давид, Гла-
шев Джамболэт, Уянов Магомед, Тэрхъан Атмир, Мэздэгу Им-
ран. Ещанэ увыпIэхэр яубыдащ Режалов Щамил, Тэхъу Алан, 
Жэмыхъуэ Марат сымэ. 

Зэхьэзэхуэм щытекIуахэмрэ къыщыхэжаныкIахэмрэ ягъэ-
хьэзыращ Иванов Дмитрий, Апхудэ Анзор, Бэгъуэт Мухьэмэд, 
Сэралъп Олег, Махуэ Олег, Джэданэ Алим, Дзухэ Беслъэнрэ 
Залымрэ.  

КЪЭХЪУН Бэч.

ЩIэныгъэм япэ лъэбакъуэхэр щызыч щIа-
лэгъуалэр гъэгушхуэныр, абыхэм кърахьэ жьэ 
Iуэху щхьэпэхэр дэIыгъыр къэрал уна-
фэщIхэм гулъытэ хэха зыхуащIхэм ящыщщ. 
Апхуэдэ жэрдэм зыбжанэ къабгъэдокI къулы-
къущIэхэм икIи псори хуолажьэ щIалэгъуалэ 
зэчиифIэм, IэщIагъэлI ныбжьыщIэхэм я му-
радхэмрэ хъуэпсапIэхэмрэ хэIущIыIу ящIы-
ным, ахэр къай хъулIэн папщIэ Iэмалхэр къа-
хузэгъэпэщыным. А Iуэхугъуэхэм ящыщщ Ин-
новацэ лэжьыгъэхэр дэIыгъынымкIэ урысей-
псо фондым къыхилъхьа «АкъылыфIэ» 
(«Умник») зэпеуэр. 

ИЛЪЭС 15 ипэкIэ къызэрагъэпэща а зэхьэ-
зэхуэр мы зэманми йокIуэкI, цIыхущIэхэмрэ 

Дзэлыкъуэ районым и полицэм и лэжьакIуэхэр егуэпащ зи 
ныбжьыр илъэс 80 ирикъуа ветераным. 

УРЫСЕЙ МВД-м Дзэлыкъуэ районым щиIэ къудамэм и 
унафэщIым и къуэдзэ, къэрал кIуэцI къулыкъум и подполко-
вник Дыджэ Русланрэ Къэрал кIуэцI IуэхухэмкIэ органхэмрэ 
къэрал кIуэцIыдзэхэмрэ я ветеранхэм я щIыналъэ советым и 
тхьэмадэ Щоджэн Хьэсэнбийрэ щыIащ Дженал къуажэм 
щыпсэу, МВД-м и пенсионер Жырыкъ Хьэсэнбий Къумал и 
 къуэм и деж икIи и ныбжьыр илъэс 80 зэрырикъумкIэ ехъуэ-
хъуащ.

Къэрал кIуэцI IуэхухэмкIэ органхэм илъэс 27-м нэскIэ къа-
лэныр щезыхьэкIа, милицэм и участковэ уполномоченнэу 
лэжьа Жырыкъым и ныбжьэгъухэми къыдэлэжьахэми нобэми 
псалъэ гуапэхэр хужаIэ. 

Къулыкъум къызэрыхэкIыжрэ сабийхэм ядэлэжьэным зэ-
манышхуэ хухех нэхъыжьыфIым, Дженал дэт ЩэнхабзэмкIэ 
унэм ахэр лъэпкъ пшынэр гъэбзэрэбзэным щыхуигъасэу. 

Дзэлыкъуэ район ОМВД-м и унафэщIхэм къабгъэдэкI  хъуэхъу 
псалъэхэмкIэ нэхъыжьыфIым зыхуагъэзащ, узыншэу иджыри 
илъэс куэдкIэ псэуну ехъуэхъуащ, саугъэт лъапIэхэр иратащ.

БАХЪСЭН Азэмэт. 

жэрдэмыщIэхэмрэ я къэралпсо гъэлъэгъуапIэ 
щIыкIэу. Зэпеуэр йокIуэкI унэтIыныгъи 6-кIэ 
зэщхьэщыхауэ: Бжыгъэр зи лъабжьэ технологи-
ехэр, Медицинэмрэ узыншагъэр хъумэным  еп-
ха технологиехэр, ПкъыгъуэщIэхэмрэ химие тех-
нологиещIэхэмрэ, IэмэпсымэщIэхэмрэ произ-
водствэм епха технологиехэмрэ, Биотехнологи-
ехэр, ЩIым и хъугъуэфIыгъуэхэр зыхъумэ 
энергетикэ. Абы и утыку йохьэ илъэс 18 - 30-хэм 
ит щIалэгъуалэр. БлэкIа илъэсхэм къриубыдэу 
Iуэхум хэтакIэщ зи щIалэгъуэ цIыху мин 70-м 
 щIигъу. Абыхэм ягъэлъагъуэ щIэныгъэ-къэху-
тэныгъэ лэжьыгъэхэм я нэхъыфIхэм къэрал гу-
лъытэ егъуэт, ахэр зэрагъэзэщIэн мылъку хуа-
гъэфащэу. 

Гуапэ зэрыхъущи, а зэпеуэм дапщэщи жы-
джэру хэтщ ди республикэм и щIалэгъуалэр, те-
кIуэныгъэфIхэри къыщахь. Мыгъэрей зэхьэ-
зэхуэм зи зэфIэкIхэр щызыгъэлъэгъуа ди лъа-
хэгъухэм ящыщу  къы зэгъэпэщакIуэхэм гу лъа-
тащ Забаков Азэмэт и щIэныгъэ лэжьыгъэм. 
КIуэкIуэ Валерэ и цIэр зезыхьэ Къэбэрдей-Ба-
лъкъэр къэрал мэкъу мэш университетым и 4-нэ 
курсым щIэсу «Агрономие» IэщIагъэм хуеджэ 
щIалэщIэм и проектым лъабжьэ хуищIащ 
иужьрейуэ иригъэкIуэкIа къэхутэныгъэщIэхэр. 
КъБКъМУ-м и пресс-IэнатIэм хъыбар къызэры-
дигъэщIамкIэ, ахэр ятещIыхьат къэкIыгъэхэм 
нэхъ щIэхыу зезыгъэужь, ахэр хэзыгъахъуэ тех-
нологиещIэм. Зэпеуэм и къэпщытакIуэ гупым 
ягу ирихьащ щIалэщIэм и Iуэху еплъыкIэхэр икIи 
сом мин 500 хъу грант къыхуагъэфэщащ. А 
мылъкур Азэмэт тригъэкIуэдэнущ и щIэныгъэ 
къэхутэныгъэ хьэлэмэтым къыщыгъэлъэ-
гъуахэр гъэзэ щIэ ным. 

Къэралпсо утыкум ди республикэм и цIэр 
фIыкIэ щызыгъэIуа Забаков Азэмэт ди гуапэу 
дохъуэхъу и ехъулIэныгъэ инымкIэ икIи дыщо-
гугъ апхуэдэ текIуэныгъэ куэд иджыри къихьы-
ну, щIэныгъэ куум и щыгу лъагэм нэсыну. 

ЖЫЛАСЭ Маритэ. 

ЩIэныгъэ                                             ЩIыуэпс                                            Гулъытэ                                            Спорт  

ЦIыхуIэ зылъэмыIэса щIы-
уэпсым и дунейпсо фондым 
(World Wildlife Fund - WWF) 
къыхилъхьауэ «ЩIым и сы-
хьэт» зыфIаща къэрал зэ-
хуаку Iуэхугъуэу гъэ къэс 
ирагъэ кIуэкIым ди республи-
кэри хэтщ. 

НОБЭ гъатхэпэм и 26-м щэбэт 
махуэу ди планетэм и щIыпIэ 
куэдым пщыхьэщхьэхуэкIуэу 
уэз дыгъэ лейхэр щагъэун-
кIыфIынущ, мыхьэнэ ин зимыIэ 
электро-Iэмэпсымэхэр къыщ-
рачынущ. А «къалэныр» ягъэ-
зэщIэнущ унагъуэ щхьэ-
хуэхэмрэ IуэхущIапIэхэмрэ, 
 ку рыт еджапIэхэмрэ хьэры чэ-
тыщIэ IэнатIэхэмрэ, къы хуе-
джэныгъэм пэджэжа псоми.

Дыкъэзыухъуреихь дунейм и 
щытыкIэм зэрызихъуэжым, ды-
зытес щIым и хъугъуэфIы-
гъуэхэм я зэгъэзэхуэкIэм арэзы 
дыкъызэримыщIым къэрал 
зэмылIэужьыгъуэхэм я уна-
фэщIхэр, цIыхубэр езыгъэ-
гупсыс мы Iуэхугъуэм, зэрыхуа-
гъэфащэмкIэ, адрей илъэсхэ-
ми хуэдэу цIыху куэд хэтынущ. 

Австралием и къалащхьэ Си-
дней 2007 гъэм япэ дыдэу 
щызэхашащ ди планетэм и хъу-
гъуэфIыгъуэхэр ямылейрэ 
щыс хьыншэу зэрагъэкIуэщIым 
гу лъезыгъатэ «The Sydney 
Morning Herald» зыфIаща Iуэху-
гъуэу иужьым щIыхьэху теплъэ 
зиIэ хъужар. 2008 гъэм абы 

нэхъ ри зиубгъуащ. А илъэсым 
абы хэтащ къэрал 35-рэ абыхэм 
щыIэ къалэхэу 400-м щIигъурэ. 

2009 гъэм ирихьэлIэу «ЩIым 
и сыхьэт» зыфIащыну зыхунэса 
Iуэхугъуэм адэкIи зиубгъуащ. 
Ар зы мащIэкIэ нэхъ мыхъуми 
ялъэIэсащ ди планетэм щыпсэу 
цIыхухэм ящыщу мелардым 
щIигъум. Къэралу хыхьам я 
бжыгъэри, Урысей Федерацэри 
яхэту, 74-м нэсащ. Адрей гъэхэ-
ми хуэдэу, гъатхэпэм и иужьрей 
щэбэтым трагъэхуа мы махуэм 
«ЩIым и сыхьэт» зыфIаща и 
пIалъэм (пшапэ зэхэуэгъуэм) 
къриубыдэу, ди къэралым и 
щIыпIэ куэдми уэздыгъэхэр 
щагъэункIыфIат. Апхуэдэу, 

Мос ква дэт Къэрал университе-
тым, а къалэм и администра-
цэм, Киевскэ вокзалым, Уры-
сейм ЩIэныгъэхэмкIэ и акаде-
мием и унэ нэхъыщхьэхэр, 
Санкт-Петербург зи хэщIапIэ 
хьэрычэтыщIэ зэгухьэныгъэхэу 
«ИКЕА», «Балтикэ» зи фIэщы-
гъэхэм я екIуэлIапIэхэр, цIыху 
зэхуэсыпIэу къалъытэ языны-
къуэ клубхэм я ухуэныгъэхэр 
къэзыгъэнэху электро-уэзды-
гъэхэр ягъэункIыфIат.

Ауэрэ здекIуэкIым, «ЩIым и 
сыхьэт» зи фIэщыгъэ щIы-
хьэхум хыхьа къэралхэм я бжы-
гъэр нэхъри нэхъыбэж хъуащ. 
Мы махуэм пэджэжхэр щIыпIэ 
хэгъэунэхукIахэм щызэIуо щIэ-
ри, щIыуэпсым и хъугъуэфIы-
гъуэхэр хъумэн зэрыхуейм щы-
топсэлъыхь, зэгъэзахуэ щы-
Iэным и мыхьэнэм и гугъу 
 щащI, щызочэнджэщ.   

КЪУМАХУЭ Аслъэн.  

ЩIым и сыхьэт

Ди газетым и къыкIылъыкIуэ номерыр  
къыщыдэкIынур гъатхэпэм и 30-рщ.


